
 

 

 

 

Listkennsludeild 

 

 

 

 

Kraftur náttúrunnar 

 

 

 

 

 

 

 

 

 

      Ritgerð til MA-prófs í listkennslufræðum 

   Ingiríður Harðardóttir 

Vorönn   2016 



 

 

 

 

Listkennsludeild 

 

 

 

 

Kraftur náttúrunnar 

 

 

 

 

 

 

 

 

Ritgerð til MA-prófs í listkennslufræðum 

20 ECT 

     Ingiríður Harðardóttir 

Kt.: 100462-7969 

Leiðbeinandi: Ásthildur B. Jónsdóttir 

Vorönn  2016 



 

 

Útdráttur 

Meistaraverkefnið Kraftur náttúrunnar er byggt á námskeiði sem ég skipulagði og kenndi 

fyrir mentorverkefnið Vinátta sem rekið er af Velferðarsjóði barna á Íslandi. Listaháskóli 

Íslands er samstarfsaðili Velferðarsjóðs og sér um móttöku og kennslu fyrir mentora og 

skjólstæðinga þeirra.  

Í ritgerðinni fjalla ég annars vegar um þá hugmynda- og kennslufræði sem liggur til 

grundvallar námskeiðinu svo sem; menntun til sjálfbærni, fjölmenningarlegar áherslur í 

kennslu og valdeflingu í gegnum listsköpun. Hins vegar fjalla ég um námskeiðið Kraftur 

náttúrunnar en það er von mín að verkefnið geti orðið innlegg í hvernig nýta megi 

listsköpun sem valdeflingu fyrir jaðarhópa og að það hafi orðið um leið til sjálfseflingar 

fyrir mentora og skjólstæðinga þeirra.  

Verkefnið er 20 eininga meistaraprófsverkefni til M.Art.Ed gráðu í listkennslufræðum við 

Listaháskóla Íslands. Í verkefninu skoða ég sjálfa mig sem listgreinakennara, móta 

starfskenningu mína og vinn með hugmyndir mínar varðandi sjálfbæra þróun, 

fjölmenningarlegar áherslur í kennslu og sjálfseflingu í gegnum listsköpun. 

 

 

 

 

 

 

 

 

 

 

 



 

 

Abstract 

This master’s project The Power of Nature, is based on a course I organized and taught for 

the Mentor Project Friendsship, which is financially supported by the Icelandic Childrens 

Welfare Fund. The Iceland Academy of the Arts is affiliated with the the Icelandic 

Children’s Welfare Fund and handles the reception and training for the mentors and their 

participants. 

In this thesis I will firstly discuss the theories and pedagogy the project is based on, such as 

education for sustainability, multicultural education and empowerment through art 

education. Secondly, I will discuss the course itself, The Power of Nature. It is my hope 

that the project will become valuable contribution to to discussion on how art education 

empower marginalized groups. I hope the participation in the workshop was empowering 

for the mentors and the participating children. 

The project is 20-credit Masters thesis for the M.Art.Ed degree in Art Education at the 

Icelandic Academy of the Arts. The project outlines my own beliefs; how I see my role as 

an art educator, my own own teaching statement and how I work with my own beliefs on 

sustainability, multicultural education and empowerment through art education. 

 

 

 

 

 

 

 

 

 

 

 

 



 

 

 

Formáli 

Meistaraverkefnið Kraftur náttúrunnar er 20 eininga verkefni frá Listkennsludeild 

Listaháskóla Íslands og vann ég það undir leiðsögn Ásthildar B. Jónsdóttur lektors 

listkennsludeildarinnar. Kann ég henni mínar bestu þakkir fyrir ómetanlega leiðsögn. 

Yfirgripsmikil þekking hennar, ráðgjöf, óendanleg tiltrú og hvatning var mér mikils virði 

við skipulagningu, framkvæmd og vinnu þessa verkefnis, ásamt öruggri og fagmannlegri 

aðstoð við ritun og frágang ritgerðarinnar. 

Mentorum og börnum sem sóttu námskeiðin hjá mér vil ég þakka fyrir afar gott og 

ánægjulegt samstarf. Það var ómetanlegt að fá jafn áhugasaman hóp til samstarfs og þessir 

tveir hópar voru. Einnig vil ég þakka Halldóru Pétursdóttur verkefnisstjóra 

Mentorverkefnisins Vináttu fyrir gott samstarf. 

Einnig er ég vinnuveitendum mínum í Félagsmiðstöðinni Öskju þakklát fyrir allan þann 

sveigjanleika sem mér var sýndur meðan á námi mínu stóð. 

Síðan en ekki síst vil ég þakka fjölskyldu minni, vinum og samnemendum fyrir hvatningu, 

tiltrú og alla veitta aðstoð á tímabilinu. Listinn er of langur til að telja upp en hver sú sem á 

jafn góða að og ég átti á þessu tímabili er óendanlega lánsöm manneskja. 

1. Inngangur  

Í ritgerð þessari fjalla ég um námskeið sem ég hannaði og kenndi og naut aðstoðar mentora 

og skjólstæðinga þeirra við framkvæmd þess. Námskeiðið er tilraunaverkefni og með því 

leitaðist ég við að svara spurningum á við, hvernig nota megi listsköpun til valdeflingar 

fyrir jaðarsetta hópa. Hvernig unnt væri að vinna með og styrkja samband mentora og 

skjólstæðinga í gegnum listsköpun og hvernig þau gætu betur áttað sig á hugmyndum 

sínum og tilfinningum og styrktst í þeirri viðleitni. Ásamt því að nota listsköpun í þeirri 

viðleitni notaði ég núvitund, hugleiðslu og kjarnaæfingar. Einnig skoðaði ég hvernig nota 

mætti listsköpun til að tengja þátttakendur við náttúruna, í þessu tilviki í gegnum náttúruleg 

fyrirbæri og efnivið. Námskeiðið er eins og fyrr segir tilraunaverkefni og byggir á 

hugmyndum mínum og áhugamálum meðal annars sjamanisma, áhuga á náttúrunni og 

sjálfbærri þróun.   

Svo ég byrji á bakgrunni mínum áður en lengra er haldið, þá fæddist ég á Seyðisfirði þar 

sem ég mótaðist af og var mjög tengd náttúrunni. Flestir Seyðfirðingar gerðu sér grein fyrir 

hversu mikið þeir áttu undir náttúrunni komið. Aðal atvinnuvegir á uppvaxtarárum mínum 

voru fiskveiðar og fiskvinnsla í landi og höfðum við lífsviðurværi okkar af því sem 

náttúran gaf af sér. Staðhættir Seyðisfjarðar er þannig að Fjarðarheiðin sem er tengiæð 

okkar við umheiminn lokaðist oft yfir vetrartímann og oft var ekki hægt að komast burt svo 

dögum og vikum skipti. Við lærðum að taka engu sem sjálfgefnu og bera virðingu fyrir 

náttúrunni. Það hefur mótað lífskoðanir mínar sem eru í samræmi við þær áherslur sem 

sjálfbærni leggur á. Náttúran er mér mikilvæg uppspretta og næring í daglegu lifi og 

hjálpar mér að öðlast og halda jarðtengingu sem ég finn að ég missi ef ég vanræki það að 

vera úti og taka náttúruna inn um öll skynfærin. 

Ég hallast að hugmyndafræði sjamanisma (e. shamanism) sem lítur svo á að við eigum 

ekki jörðina, heldur erum hluti af henni. Sjamanismi snýst um að bera virðingu fyrir 

náttúrunni, fólki og öllum lífverum. Öll erum við mikilvæg og ekkert okkar öðru æðra. 

Sjamanismi hefur verið grunnþáttur í daglegu lífi, lífssýn og trú kvenna og karla um allan 

heim frá örófi alda. Enn er sjamanismi lifandi meðal frumbyggja um allan heim og meðal 

Sama og Inúíta hér á norðurhjara veraldar. Sjamanismi á sér rætur í norrænum og 

keltneskum rótum okkar Íslendinga og má finna í goðsögunum, en völvurnar voru okkar 

sjamanar. Mikilvægur þáttur sjamanisma er að tengja efni, anda, tilfinningar og huga 

saman. Það má gera í gegnum bæði handverk og listsköpun eða með því að tengjast 

jörðinni og náttúruöflunum. 

 

Mynd 1. Sjamanismi, teikning höfundar. 

Teikning hefur verið minn helsti tjáningarmáti og annað tungumál í gegnum tíðina og leið 

mín til að átta mig á lífinu, tilfinningum mínum, skoðunum og umhverfi. Með mínum 

fyrstu minningum er þegar ég sat við eldhúsborðið á bernskuheimili mínu og teiknaði. Mér 

er sagt að ég hafi byrjað að teikna um leið og ég gat haldið á blýanti og eldhúsborðið sem 

ég teiknaði við hafði móðurafi minn smíðað. Það var með hvítri plötu sem var gædd þeirri 

náttúru að hægt var að teikna beint á það og þurrka svo út. Á þetta borð teiknaði ég jafnt 

morgna sem kvölds og eftir að ég var orðin fullorðin sagði móðir mín mér að í lok dagsins 

hefði hún skoðað teikningar mínar og lesið í þær líðan mína og hvað hefði gerst yfir 

daginn. Á uppvaxtarárum mínum var ekki mikið um pappír eða annan efnivið til 

listsköpunar svo ég lærði af foreldrum mínum að fara vel með og nýta allt sem til féll. 

Meðal annars var gömlu Braga kaffipokunum á mínu heimili aldrei hent því innan í þeim 

var vaxpappír sem hægt var að taka úr og teikna á.  Þarna var á bernskuheimili mínu lagður 

grundvöllur að sjálfbærni og endurnýtingu þó svo að fólk hafi ekki þekkt þau hugtök á 

þeim tíma.  

Áhugi minn á sjálfbærri þróun kemur ekki síst til út frá reynslu úr bernsku minni af því að 

hafa alist upp í nánum tengslum við náttúruna og hjá foreldrum sem voru af þeirri kynslóð 

sem þekkti það að hafa ekki alltaf mikið milli handanna og nýtti vel það sem féll til, hefur 

mótað mig, ásamt þeirri lífsskoðun minni um mikilvægi þess að lifa í sátt við náttúruna. 

Ein fyrstu kynni mín af umhverfisvernd var bókin Raddir vorsins þagna (e. Silent Spring) 

eftir bandaríska lífræðinginn Rachel Carson. Í bókinni gagnrýnir Carson óhóflega notkun 

skordýraeitursins því engin þekki í raun áhrif þess á lífríki og náttúru til lengri tíma. Hún 

útskýrir hvernig sterkustu skordýrin lifa eitrunina af sem verður til þess að grípa þarf til 

enn sterkara eiturs. Hún segir frá því hvernig þrávirk efni safnast upp í fæðukeðjunni, 

hlaðast upp í vefi og fitu manna og dýra, mest í stærstu lífverurnar efst í keðjunni. Í 

bókinni er því haldið fram að notkun DDT og annars skordýraeiturs í landbúnaði 

(parathion, heptachlor, malathion) geti valdið krabbameini og ógnað lífríkinu, sérstaklega 

fuglum. 

Í tengslum við verkefnið Kraftur náttúrunnar hef ég skoðað nokkra fræðimenn sem skrifað 

hafa um valdeflingu og hvernig sumir hópar hér á landi hafa unnið með hana í starfsemi 

sinni, þar á meðal Rauði krossinn og Hugarafl. Minn áhugi liggur í því hvernig nota megi 

listsköpun sem valdeflingu fyrir jaðarhópa og þar eru þeir hópar sem ég hef unnið með 

kveikja að áhuga mínum, ásamt persónulegri reynslu minni í námi við Listskennsludeild 

Listaháskóla Íslands sem hefur verið mjög valdeflandi fyrir mig. Ég hóf aftur formlegt nám 

þegar að þrjátíu ár voru liðin frá því að ég lauk myndlistarprófi frá Myndlista- og 

handíðaskóla Íslands og hafði í byrjun litla trú á því að ég ætti erindi í masternám. Á þeim 

tíma sem ég lauk námi var skólinn hálfgert vandræðabarn, hann var sérskóli sem enginn 

vissi almennilega hvar átti að staðsetja. Við lukum fjögurra ára námi án þess að fá gráðu 

sem ég man að vakti furðu margra og mikið skorti á að námið væri metið að verðleikum á 

vinnumarkaðinum. Ég taldi mig því ekki eiga erindi í meistaranám en fyrir áeggjan fólks 

sem hafði mun meiri trú á mér en ég sjálf sótti ég um námið og til að gera langa sögu stutta 

þá komst ég inn og er þetta meistaraverkefni afrakstur námsins. Námið hefur verið mér 

mikil valdefling og ég hef með því öðlast trú á sjálfa mig og eigin getu og hef vaxið hvað 

varðar sjálfstraust. Þetta er reynsla sem ég tek með mér og nýti mér í störfum mínum. 

Í fyrsta kafla gerði ég grein fyrir bakgrunni mínum og uppruna, í kafla tvö tala ég um 

menntun mína og reynslu og hvernig hún hefur leitt mig inn á þær brautir sem ég er í dag 

og hefur haft mótandi áhrif á starfskenningu mína sem ég fjalla um í þeim kafla. Einnig 

greini ég þar frá fyrri verkefnum sem ég byggi að hluta til á við hönnun og skipulagningu 

námskeiðsins Kraftur náttúrunnar. Þriðji kafli er fræðilegi hluti ritgerðarinnar og þar fjalla 

ég um menntun til sjálfbærni, fjölmenningarlegar áherslur í námi, nútvitund og hvernig 

nota megi listsköpun til valdeflingar. Í fjórða kafla lýsi ég námskeiðinu Kraftur 

náttúrúnnar, fræðunum að baki og hvernig ég greini námskeiðið. Einnig lýsi ég 

skipulagningu og framkvæmd námskeiðsins. Að lokum fjalla ég um niðustöður og 

hugleiðingar mínar í kafla fimm.  

2. Úr eigin ranni - menntun mín og störf 

Listir og sköpun hefur alltaf átt mikinn þátt í mér og árið 1980 lagði ég land undir fót og 

innritaðist í Myndlista- og handíðaskóla Íslands og nam þar myndlist næstu fjögur árin. Ég 

stundaði nám við Nýlistadeild þar sem ég kynntist kennsluaðferðum og umhverfi sem ýtti 

undir sjálfstæði og frumkvæði nemanda en kennarar deildarinnar lögðu áherslu á að 

hugmyndir og raddir nemenda hefðu vægi og mættu nemendum á jafningjagrundvelli. 

Meðal þeirra kennara sem höfðu mest áhrif á mig á þessum tíma var Hörður Ágústsson 

(1922-2005) sem kenndi íslenska sjónlistsögu. Með henni lagði hann áherslu á að víkka út 

sjóndeildarhring nemenda sinna og tengja okkur við menningararfinn. Hörður kom víðar 

við en á myndlistarvettvanginum, hann var einn af frumkvöðlum húsafriðunar á Íslandi og 

átti þátt í stofnun Húsafriðunarnefndar og sat í stjórn Torfusamtakann, auk þess að stunda 

rannsóknir á sögu íslenskra húsgerðar. Annar kennari var Árni Ingólfsson sem veitti 

nýlistadeildinni forstöðu og hafði verið einn af fyrstu nemendum nýlistadeildarinn þegar 

hún var stofnuð af Magnúsi Pálssyni.  

Að mati Magnúsar er listkennsla ákveðið listform og kennsluaðferðir hans áttu sinn þátt í 

að móta nýja kynslóð listamann sem síðan skiluðu aðferðum hans áfram til sinna nemenda.  

Magnús gefur sig ekki út fyrir að hafa fylgt ákveðnum kenningum í kennslunni, heldur hafi 

hann þróað aðferðir sínar á vettvangi. Baldvina Sigrún Sverrisdóttir listfræðingur (2012) 

telur að sjá megi ákveðnar hliðstæður í hugmyndum og kennslu Magnúsar við kenningar 

John Dewey (1859-1952) með áherslu á að félagslegt umhverfi nemenda eigi að vera 

örvandi og áherslur Paulo Freire (1921-1997) á óformlegar kennsluaðferðir sem byggja á 

samtali kennara og nemenda og er ætlað að auka skilning og víðsýni. Magnús vildi víkka 

út listhugtakið hjá nemendum og lagði áherslu á að listsköpun nemenda ætti ekki að stýrast 

af ákveðinni tækni eða aðferðum, né efnvið eða tjáningarmiðlum, heldur ættu nemendur að 

nýta þær aðferðir eða tjáningarmiðla sem hentaði best hugmyndum þeirra (Baldvina Sigrún 

Sverrisdóttir, 2012). Nálgun Magnúsar minna um margt á aðferðir valkvæðs náms (e. 

Choice-based education) með áherslu á að skapa nemendum rými þar sem þeir velja inntak 

og/eða aðferðir (Douglas, 2012). 

Reynsla mín af þeim námsaðferðum sem notaðar voru í Nýlistadeildinni og sú menntun 

sem ég hlaut hef ég nýtt mér í störfum mínum sem leiðbeinandi sem ég hef sinnt allt síðan 

ég útskrifaðist úr listnámi. Ég hef haft það að leiðarljósi líkt og kennarar mínir í listnáminu 

að hlusta eftir hugmyndum og röddum nemenda, en ég hef unnið með hópum sem oft hafa 

ekki sterka rödd svo sem leikskólabörn og ungmenni með sérþarfir. Ég vann í tíu ár á 

leikskólum og í síðasta leikskólanum vann ég með börnum þar sem 70-80 prósent 

barnanna áttu foreldra frá Tailandi, Filippseyjum og Víetnam. Þar á undan hafði ég unnið á 

leikskóla þar sem börn voru almennt vel sett bæði félagslega og fjárhaglega. Þau áttu flest 

foreldra sem höfðu hátt menntunarstig og sterka félagslega stöðu í þjóðfélaginu. Ég sá að 

það skilaði sér almennt í góðri stöðu barna, því þegar ég fór svo að vinna á fyrrnefnum 

leikskóla upplifði ég menningaráfall þegar ég sá hversu mikil stéttarskipting er í 

þjóðfélaginu. Þar upplifði ég mikla fátækt foreldra sem sumir hverjir höfðu lágt 

menntunarstig, unnu láglaunastörf og höfðu ekki sama aðgang að gæðum þjóðfélagsins, 

ásamt því að margir bjuggu við fordóma og misnotkun til dæmis atvinnurekenda sem nýttu 

sér hversu illa fólk var að sér um réttindi sín á atvinnumarkaðinum.  

Síðan lá leið mín inn á þær brautir að vinna með börnum og ungmennum með sérþarfir. Ég 

fór að vinna í félagsmiðstöð fyrir nemendur úr Klettaskóla. Það var oft áskorun en 

skemmtileg áskorun að finna út hvernig ég gat fundið aðferðir og leiðir til að gera 

ungmennunum kleyft að stunda listsköpun óháð þeirri skerðingu sem þau bjuggu við. 

Félagsmiðstöðin var staðsett í Vesturhlíðinni við rætur Öskjuhlíðar og þar hafði ég góðan 

aðgang að náttúrulegum efnivið sem ég nýtti í listsköpun ásamt verðlausu efni með 

ungmennunum.  

Ég er í eðli mínu mikill grúskari, hef gaman að því að lesa og sökkva mér ofan í hluti og 

fræðast um þá frá ólíkum sjónarhornum og hef sótt ýmis konar námskeið svo sem 

gyðjusögur, heimspeki, trúarbragðafræði, sjamanisma, listmeðferð o.s.frv. Í gegnum nám 

mitt við listkennsludeild Listaháskólans hef ég getað unnið með og dýpkað áhugamál mín 

og tengt saman ýmsa þekkingu og reynslu sem ég hef viðað að mér í gegnum tíðina og 

virtist vera brotakennd en samankomin í einn pott hefur hún reynst mér mikil uppspretta í 

námi og starfi. Byggt á þessari fyrri reynslu minni í starfi og áhugamálum vaknaði svo hjá 

mér áhugi að vinna meistaraverkefni sem hefur það að markmiði að finna leiðir hvernig 

hægt er að nota listsköpun til valdeflingar.  

2.1. Skapandi listasmiðja - reynsla af vettvangi 

Sumarið 2015 gafst mér tækifæri til að vinna með hugmyndir mínar í verkefninu 

Skapandi listasmiðja sem styrkt var af Nýsköpunarsjóð námsmanna og fór fram í 

Grasagarði Reykjavíkur undir leiðsögn Ásthildar Jónsdóttur. Þar var ég með þrjár 

listasmiðjur og vann ég út frá grenndarkennslu (e. Place-based education) með 

sjálfbærni í vinnubrögðum og efnisvali að leiðarljósi, ásamt því að að ég lagði 

áherslu á skapa þátttakendum vettvang þar sem þeir gætu tengst náttúrunni og nýtt 

sér hana sem uppsprettu í listsköpun. Vinna með náttúruleg efni í listsköpun í 

náttúrulegu umhverfi gefur þátttakendum tækifæri á að kynnast náttúrunni og 

tengjast henni á nýjan hátt sem ég tel að geti leitt af sér aukna virðingu fyrir henni. 

Mín skoðun er að ef fólk tengist náttúrunni verði því annt um hana og það auki 

líkurnar á því að það láti sig hana og umhverfismál varða. 

Annað markmið með smiðjunum var að auka 

vellíðan þátttakenda. Ég tel að náttúra, umhverfi 

og veður hafi mikil áhrif á okkur. Rannsóknir 

sýna að útivera og aðgengi að grænum svæðum 

hefur jákvæð áhrif á heilsu og líðan fólks.  
 

Mynd 2. Þátttakandi í Skapandi listasmiðju. 

Rannsókn gerð í Barselóna á Spáni 2012-13 á 2500 nemendum í 36 grunnskólum 

sýndi fram á að, minni, einbeiting og námsgeta jókst hjá nemendum sem höfðu 

aðgang að grænum svæðum (Dadvand ofl. 2015). Rannsóknir í Toronto í Kanada 

sýndu að ef tré eru í nærumhverfi fólks hafði það jákvæð áhrif á heilsu þess og 

vellíðan og dró meðal annars úr streitu og kvíða (Kardan ofl. 2015).  

Þetta rímar við reynslu mína og upplifanir. Ég fann á þátttakendum að þeim leið vel 

í Grasagarðinum. Það var jákvæð og spennandi upplifun fyrir þau að vinna úti í 

náttúrunni. Þau upplifðu frelsi þar sem svæðið var stærra en skólastofur og engir 

veggir sem þrengdu að. Þátttakendur höfðu svigrúm til að hreyfa sig um svæðið og 

kanna það á eigin forsendum. Þau höfðu einnig mikið rými til að hafa áhrif á 

smiðjurnar hvað varðaði staðsetningu og efnisval sem jók tilfinningu þeirra fyrir því 

að þau hefðu rödd og á þau væri hlustað og þau gætu haft áhrif á það sem þeim var 

hugleikið. 

2.2. Hvað vil ég gera, hvað vil ég vera - starfskenning mín 

Ég hef það að leiðarljósi að að allir nemendur eru sterkir skapandi einstaklingar en 

jafnframt er mikilvægt að átta sig á veikleikum sínum og læra að vinna með þá. Mér finnst 

mikilvægt að um leið og lögð er áhersla á rödd nemenda læri þau umburðarlyndi, að hlusta 

á og virða sjónarmið annara og læri samkennd með náttúrunni og samfélagi manna. 

Ég lít svo á að hlutverk mitt sé að skapa þeim rými svo þeir fái notið sín og nái að blómstra 

í starfi og leiks. Sem er í anda margra fylgismanna hugsmíðahyggjunna svo sem Elliot W. 

Eisner og Howard Gardner. Eisner segir í bók sinni The Art and the Creation of Mind að 

nemendur þroskist í gegnum reynslu og listsköpun er lærdómsferli sem ýtir undir 

þekkingarsköpun (Eisner, 2002). Hann leggur einnig áherslu á að í gegnum listsköpun læra 

nemendur að sérhvert verkefni eða vandamál geti haft fleiri en eina lausn og ekkert eitt 

svar er öðru réttara. Einnig gefur listsköpun nemendum tækifæri til að tjá sig um það sem 

ekki verður fært í orð og ýtir undir virðingu fyrir fjölbreyttum sjónarmiðum. Listsköpun 

veitir nemendum færi á reynslu sem fæst ekki eftir öðrum leiðum og með því uppgötva 

nemendur nýjar tilfinningalegar víddir sem þeir búa yfir (Eisner, 2002). 

Hvernig ég skapa þetta rými veltur á viðhorfum, þekkingu og fagvitund minni. Ég vil geta 

leitt starfið jafnframt því að vera opin fyrir kveikjum sem gerast í námi nemenda og fanga 

augnablikið svo nemendur geti unnið áfram með hugmyndir sínar. Ég legg áherslu á skapa 

vettfang þar sem nemendur hafa rödd, þeir upplifi að á þá sé hlustað og borin sé virðing 

fyrir hugmyndum þeirra. Mér finnst mikilvægt að skapa umhverfi sem ýtir undir forvitni 

og áhuga nemenda, ásamt því að þeir hafi svigrúm til að gera tilraunir. Það gerir kröfu á að 

gefa nemendum kost á vali. Hugmyndin um valkvætt nám og leitar- og uppgötvunarnám 

(e. Learning by doing) eru kennsluaðferðir sem falla vel að starfskenningu minni. Mér 

finnst einnig mikilvægt að skapa nemendum rými með forvitnilegum efnivið sem gefur 

þeim tækifæri til að kanna og uppgötva efnivið í gegnum frjálsan leik og rannsóknir. 

Mynd 3. Starfskenning mín, teikning höfundar. 

 

 

 

 

 

 

 



 

 
9 

3. Fræðilegur jarðvegur 

3.1 Menntun til sjálfbærni 

Á 20. öldinni breyttist íslenskt þjóðfélag frá því að vera fátækt samfélag sem byggði 

afkomu sína á landbúnaði og sjósókn yfir í að nýta auðlindir sjávar með öflugri tækni og 

skipum en áður hafði þekkst. Fæstar auðlindir eru ótakmarkaðar og á síðari hluta 20. aldar 

stóðu Íslendingar frammi fyrir því að finna leiðir til að takmarka sókn í fiskistofna og 

menn fóru að gera sér grein fyrir því að auðlindir eru ekki ótakmarkaðar og flestir eru 

sammála um mikilvægi sjálfbærrar þróunar en hún felur í sér að mæta þörfum samtímans 

án þess að draga úr möguleikum komandi kynslóða til að mæta þörfum sínum. Sjálfbær 

þróun byggir á þremur meginstoðum það er efnahagsvöxtur, félagslegri velferð og jöfnun 

og vernd umhverfisins. Allir þessir þættir skarast og hafa áhrif hver á annan (Siv 

Friðleifsdóttir, 2002). 

Hugtakið sjálfbær þróun (e. Sustainable development) var fyrst skilgreint í skýrslu sem 

gefin var út á vegum Sameinuðu þjóðanna undir heitinu Sameiginleg framtíð okkar (e. Our 

Common Future,1987) sem  sú þróun sem leitast við að mæta þörfum samtímans án þess 

að skerða möguleika komandi kynslóða til að mæta þörfum sínum (Austurbrú). Sameinuðu 

þjóðirnar (UNESCO, 1987) lýstu áratuginn 2005–2014 sem áratug menntunar til 

sjálfbærrar þróunar. Í kjölfarið í stefnumótun mennta‐ og menningarmálaráðuneytisins 

voru skilgreindir sex grunnþættir menntunar og er menntun til sjálfbærni einn af þeim, 

ásamt læsi, lýðræði og mannréttindi, jafnrétti, heilbrigði og velferð og sköpun (Sigrún 

Helgadóttir, 2013). 

Sjálfbær þróun snýst um samspil umhverfis, efnahags, samfélags og velferðar. Hún felur í 

sér virðingu fyrir umhverfinu, ábyrgð, heilbrigði, lýðræðisleg vinnubrögð og réttlæti, ekki 

bara í nútíð heldur og gagnvart komandi kynslóðum. Það er því óhugsandi að hægt sé að 

stuðla að mannréttindum án þess að jafnframt sé leitað eftir sjálfbærni og jafnvægi í þróun 

samfélags. Sjálfbær þróun er einnig háð því að hugað sé að jafnrétti allra þjóðfélagshópa. 

Menntun til sjálfbærni, jafnréttis, lýðræðis- og mannréttinda miðar að því að börn og 

ungmenni skilji samfélagið sitt eins og það er og hvernig það hefur þróast. Jafnframt miðar 

þessi menntun að því að auka færni barna og ungmenna til að móta samfélag sitt og öðlast 

framtíðarsýn og hugsjónir sem verða til þess að þau beiti sér fyrir framgöngu þeirra. Í 

sjálfbærnimenntun felst það að skapa samfélag þar sem hugað er að þroska allra 

einstaklinga, svo þeir verði meðvitaðir um um gildi, viðhorf og tilfinningar sínar gagnvart 

hnattrænum áhrifum og jafnræði allra jarðabúa, náttúru og umhverfi; lýðræði, 

mannréttindum og réttlæti, jafnrétti og fjölmenningu; velferð og heilbrigði; og 

efnahagsþróun og framtíðarsýn (Aðalnámskrá, 2011).   

Sjálfbær þróun er víðfeðmt hugtak og tekur mið af viðgangsefnum hvers samfélags fyrir 

sig. Það snýr ekki eingöngu að umhverfismálum heldur einnig félagslegu réttlæti, heilsu og 

velferð, menningarmálum og efnahagslífi. Að baki því býr vitund um þau takmörk sem 

náttúran setur umsvifum fólks og viðurkenning á að allt mannkyn stendur frammi fyrir því 

flókna verkefni að sætta hugmyndir fólks og væntingar þess um það líf sem það vill lifa, 

við þau takmörk sem náttúran setur því. Í dag er almennt viðurkennt að núverandi 

framganga mannsins á jörðinn ber merki um ójálfbærni. Lífstíll fólks í ríkari hlutum 

heimsins hefur leitt af sér neyslu sem er langt umfram það sem jörðin getur staðið undir þar 

sem sumir jarðarbúar nota auðlindir og umhverfi í óhófi á meðan aðrir bera skarðan hlut 

frá borði (Háskóla Íslands, 2011). 

Sjálfbær þróun er margslungin og að mörgu er að hyggja þegar hugað er að menntun til 

sjálfbærni. Aukin vitund er á mikilvægi menntunar til sjálfbærni, samanber áherslur 

Aðalnámskrár frá árinu 2011 sem leggur áherslu á að sjálfbærn þróun snýst um samspil 

umhverfis, efnahags, samfélags og velferðar. Sjálfbær þróun felur í sér virðingu fyrir 

umhverfinu, ábyrgð, heilbrigði, lýðræðisleg vinnubrögð og réttlæti, ekki bara í nútíð, 

heldur og gagnvart komandi kynslóðum. Ennfremur er lögð áhersla á að menntun til 

sjálfbærni miði að því að gera fólk kleift að takast á við viðfangefni sem lúta að samspili 

umhverfis, félagslegra þátta og efnahags í þróun samfélags. Einnig er horft til þess að 

sjálfbær þróun á sér ekki stað nema innan þeirra takmarka sem vistkerfi jarðar setur okkur 

og mikilvæg er að skilja þau takmörk ásamt ferlum og hringrásum í náttúrnni svo að okkur 

auðnist að vinna eftir hugmyndafræði sjálfbærrar þróunar (Aðalnámskrá grunnskóla, 

2011). 

Mynd 4. Þrjár stoðir sjálfbærrar þróunar, teikning höfundar. 

Á árunum 2007-2010 var unnið rannsóknar- og þróunarverkefnið GETA til sjálfbærni – 

menntun til aðgerða, sem miðaði að því hvernig hægt er að bregðast við þessari þróun. 

Verkefnið var unnið við Kennaraháskóla Íslands og Háskólann á Akureyri í samstarfi við 

nokkra aðra háskóla og grunnskóla. Því er ætlað að auka skilning og umræður um menntun 

til sjálfbærni og að efla og útbreiða menntun til sjálfbærrar þróunar og stuðla að því að ríki, 

sveitarfélög og skólar taki mið að sjálfbærri þróun í námskrám skóla og í 

almenningsfræðslu. Verkefnið var unnið í samstarfi við skóla á öllum skólastigum. 

Markmið verkefnisins var annars vegar að efla rannsóknir á menntun til sjálfbærni og hins 

vegar að vinna að leiðum til að efla menntun til sjálfbærni á Íslandi. Hópurinn stefndi 

meðal annars að því að: 

- Skapa þekkingu og færni í þágu menntunar til sjálfbærni heima og heiman. 

- Stuðla að aukinni virðingu fyrir náttúru og umhverfi, fyrir margbreytni og gildum 

sem stuðla að sjálfbærni í samskiptum mannsins við umhverfi sitt og innbyrðis á 

milli manna og samfélaga. 

- Efla skilning á samábyrgð okkar á framtíð mannkyns og að komandi kynslóðir hafi 

möguleika á að fullnægja þörfum sínum. 

Til að ná þessum markmiðum var viðfangsefnum beint að: 

- Kennslu, námi og skólastarfi, sem geri kennurum og nemendum kleift að 

byggja upp þekkingu á náttúruauðlindum, umhverfisvernd, samfélagi og 

menningu, samskiptum og leiðum til sjálfbærni á sem flestum sviðum. 

- Skólastarfi sem styrkir virðingu fyrir lýðræðislegum leikreglum og félags- og 

menningarlegum áherslum við að byggja upp getu til aðgerða og forsendur fyrir 

sjálfbæru skólastarfi á Íslandi. 

- Samstarfi skóla, grenndarsamfélags og annarra hagsmunaaðila við að koma á 

menntun til sjálfbærrar þróunar (Stefán Bergmann ofl. 2008). 

Í Aðalnámskrá grunnskóla (2011) er talað um að almenn menntun stuðli að aukinni hæfni 

einstaklings til að takast á við áskoranir daglegs lífs en skilgreining á hvað almenn 

menntun er ekki einhlít og er bundin við stund og stað hverju sinni. Hún miðar að því að 

efla skilning einstaklings á eiginleikum sínum og hæfileikum og þar með hæfni til að leysa 

hlutverk sín í flóknum heimi. Hinir sex grunnþættir Aðalnámskrár snúast um læsi á 

samfélag, menningu, umhverfi og náttúru á þann máta að börn og ungmenni læri að byggja 

sig upp andlega og líkamlega í þeim tilgangi að geta lifað og starfað í samfélagi við aðra. 

Grunnþættirnir eiga sér stoð í löggjöf fyrir leikskóla, grunnskóla og framhaldskóla og 

einnig er sótt í önnnur lög er fjalla um jafnan rétt og stöðu kvenna og karla og stuðst er við 

stefnu stjórnvalda í ýmsum málaflokkum til dæmis áherslur stjórnvalda í átt að sjálfbærri 

þróun sem kemur fram í ritinu Velferð til framtíðar. Grunnþættirnir snúast um 

framtíðarsýn, getu og vilja til að hafa áhrif og taka virkan þátt í að viðhalda samfélaginu, 

breyta og þróa það áfram. Grunnþáttunum er ætlað að endurspeglast í allri starfsemi skóla 

og eiga að fléttast inn í aðalnámskrár á öllum skólastigum (Aðalnámskrá grunnskóla, 

2011). 

Menntun til sjálfbærni er námssvið sem nauðsynlegt er að allir kennarar tileinki sér og 

flétti inn í allt sitt starf og er einn af grunnþáttunum sem allt skólastarf á að taka mið af. 

Mikilvægt er að myndmenntakennarar velti fyrir sér hvernig listir geta hjálpað nemendum 

til að skynja, túlka og skilja hugmyndir sínar um sjálfbærni og skynja tengsl við eigin 

reynslu. Hvernig myndmenntakennarar fjalla um listaverk í myndmennt skiptir máli og 

noti til þess verk þar sem listamenn bregðast við því sem er að gerast í samfélaginu hverju 

sinni, hvort sem það eru verk sem taka á pólitískum vandamálum, félagslega stöðu 

einstaklinga sem og verk sem fjalla  um umhverfið og áhrif mannsins á það (Ásthildur B. 

Jónsdóttir, 2011). Listgreinakennarar geta stuðlað að sjálfbærri þróun í kennslu sinni á 

ýmsan máta, meðal annars með því að stuðla að sjálfbærri efnisnotkun. Sem miðar að því 

að gera nemendur meðvitaða um hvaða áhrif efni sem þeir nota geta haft á umhverfið, sem 

og að opna augu þeirra fyrir því hvernig hægt er finna endurnýtanlegu efni nýtt hlutverk í 

listsköpun. Að viðhalda og þróa gamla verkþekkingu og menningararfleið, ásamt því að 

tengja nemendur við málefni líðandi stundar og vinna með inntak sem eykur skilning 

nemenda á umhverfi þeirra, menningu og málefnum sjálfbærrar þróunar (Ásthildur 

B.Jónsdóttir, 2011). 

Eitt af þeim málefnum líðandi stundar sem listgreinakennarar geta unnið með til að 

nemendur tengi við sinn eiginn er reynsluheim er hversu miklar breytingar hafa orðið á 

íslensku samfélagi síðustu ár og áratugi. Lengi vel voru Íslendingar einsleit þjóð sem 

þekkti vel uppruna sinn og með sterk ættarvensl. Fólk af erlendum uppruna var ekki 

margmennt eða mjög ólíkt Íslendingum í útliti og háttum. Á þessu hefur orðið mikil 

breyting og samfélagið verður æ fjölbreyttara hvað varðar uppruna, tungumál, trúarbrögð 

og ólíkan menningararf (Bragi Guðmundsson, 2009). Sú breyting sem hefur orðið á 

íslensku þjóðfélagi er í takt við það sem gerst hefur  um allan heim. Ingólfur Ásgeir 

Jóhannesson bendir á í grein sinni Fjölmenning og sjálfbær þróun, að bæði fjölmenning og 

menntun til sjálfbærni eru afsprengi hnattvæðingar og þeim breyttu samfélagsaðstæðum 

sem henni fylgir. Auknir fólksflutningar fylgja hnattvæðingu ásamt því að vörur, fjármagn 

og menning heldur sig ekki innan landamæra þjóðríkja. Að mati hans kemur menntun til 

sjálfbærni og fjölmenningar saman í hugtakinu alheimsvitun (e. global awareness). 

Alheimsvitund felur í sér áhuga á menningu og umhverfi um allan heim en jafnfram í 

aðgerðum á heimaslóðum, samanber hugtakið hugsum á heimsvísu – tökum til heima (e. 

Think globally, act locally). Þetta tengir fjölmenningu áherslur í kennslu og menntun til 

sjálfbærni saman þar sem bæði málin eru í senn alþjóðleg og staðbundin. Þau eru tilkomin 

vegna aukinnar hnattvæðingar og krefst því alheimsvitundar. Þau kalla eftir því að við 

höfum vilja og getu til aðgerða og þess að þróun hvers samfélags verður ekki sjálfbært 

nema að horft sé til menningarlegs marbreytileika og ólíkra sjónarmiða (Ingólfur Ásgeir 

Jóhannesson, 2007).  

Það er ljóst að íslenskt menntaumhverfi stendur frammi fyrir mjög breyttum aðstæðum í 

ljósi hversu margbreytilegt samfélagið er orðið og til að bregðast við því hefur Skóla- og 

frístundasvið Reykjavíkurborgar samþykkt stefnu sem ber heitið Heimurinn er hér, þar 

sem lögð er áhersla á að öll börn og ungmenni óháð félagslegri stöðu, kynferði, kynhneigð, 

trúarbrögðum, tungumálum, heilsufari eða færni, nái árangri í námi og leik og standi vel að 

vígi félagslega og fái tækifæri til að vera stolt af bakgrunni sínum og menningu. Stefnan 

horfir til að þróun fjölmenningarlegra kennsluhátta feli í sér jafna þátttöku allra nemenda, 

virkt lýðræði og jafnrétti til náms ásamt valddreifingu allra sem sem koma að skólastarfi. 

Mikilvægt er að nemendur séu áhrifavaldar í eigin námi og hlustað sé á raddir þeirra 

(Ragnar Þorsteinsson, Fríða Bjarney Jónsdóttir og Oddný Sturludóttir, 2016). Jafnframt er 

mikilvægt í menntun til sjálfbærni að nemendur efli með sér sjálfsþekkingu, sjálfstjórn, 

kærleika og samkennd (Mcdonald & Ásthildur B. Jónsdóttir, 2014) sem eru allt þættir er 

tengjast núvitund. 

  

Mynd 5. Menntun til sjálfbærni og tengsl við núvitund, teikning höfundar. 

3.2  Núvitund 

Núvitund (e. mindfulness) snýst um að vera vakandi gagnvart innra og ytra 

umhverfi, taka eftir því sem gerist um leið og það gerist (Anna Valdimarsdóttir, 

2014). Núvitund á rætur sínar að rekja til búddisma og þróaðist í bandarískum 

háskólum á seinni hluta síðustu aldar. Hún varð til fyrir tilstuðlan háskólafólks sem 

hafði áhuga á hugleiðslu og austrænum fræðum. Bandaríski læknirinn Jon Kabat-

Zinn lagði grunninn að núvitund með átta vikna löngu námskeið sem hann þróaði 

fyrir fólk með langvarandi veikindi. Námskeiðið kallaði hann Mindfulness Based 

Stress Reduction (MBSR). Sálfræðingarnir Zindel V. Segal, Mark G. Williams og 

John D. Teasdale og sóttu námskeið hjá Kabat-Zinn og þróðuðu námskeið hans 

áfram þar sem þeir bættu við æfingum úr hugrænni atferlismeðferð (e. Cognitive 

Therapy). Meðferðina kölluðu þeir Mindfulness Based Cognitive Therapy (MBCT). 

Bæði MBCT og MBSR hafa verið ýtarlega rannsökuð og niðurstöður hafa sýnt að 

þau nýtast vel fyrir einstaklinga sem búa við langvarandi heilsubresti svo sem 

síþreytu, vefjagigt og gegn andlegri vanlíðan eins og streitu, þunglyndi og kvíða 

(Gjörhygli, 2016).  

Núvitund á vaxandi vinsældum að fagna á Vesturlöndum og aðferðum hennar hefur 

verið beitt í skólum, sjúkrahúsum, fangelsum og almennum vinnustöðum, m.a. 

hefur fyrirtækið Google innleitt núvitund á sínum vinnustað. Einum af 

frumkvöðlum fyrirtækisins, Chade-Meng Tan, var falið að þróa aðferð til að bæta 

sköpunargáfu, afköst og ánægju starfsmanna. Samkvæmt vinnureglum Google 

mega starfsmenn eyða 20 prósentum vinnutímans í hugarefni sín. Þann tíma nýtti 

Tan til þess að hanna núvitundarnámskeið sem hafði það markmiði að koma 

hugmyndinni um núvitund inn í vinnuumhverfi Google (Tan, 2014).   

Hér á landi hafa meðal annars sálfræðingar, geðhjúkrunarfræðingar og jógakennarar 

nýtt sér núvitund og hefur hún verið prófuð í skólum. Meðal annars gerði Giljaskóli 

á Akureyri tilraun í að nota núvitund í skólastarfi. Teymi var stofnað utan um 

núvitundarkennslu veturinn 2014-2015 og fór skólinn í samstarf við Háskólann á 

Akureyri varðandi mat á áhrifum kennslunnar. Gerð var samanburðarrannsókn á 

Giljaskóla og öðrum skóla sem ekki hefur notað núvitund og sýndu niðurstöðurnar 

jákvæða þróun hjá nemendum sem fengu þjálfun í núvitund. Lagðir voru 

sjálfsmatslistar fyrir þáttakendur og voru nemendur almennt ánægðir og töldu að 

núvitund hjálpaði sér í námi og daglegu lífi (Kristín Elva Viðarsdóttir ofl., 2015).  

Þrátt fyrir að almennt virðist ríkja ánægja meðal þeirra sem nýta sér núvitund í starfi 

og námi, þá á núvitund sér sína gagnrýnendur. Sálfræðingurinn Jeffrey B. Rubin 

telur að þrátt fyrir mikla möguleika núvitundar fyrir vestræna menningu þá sé lögð 

of mikil áhersla á að núvitund henti öllum, en svo sé ekki. Hún sé sprottin úr mjög 

ólíkum menningarheimi, þar sem hannaðar voru aðferðir til að takast á við 

vandamál sem eigi ekki við fyrir nútímamanneskjur í vestrænum samfélögum. Það 

skorti á að fólk spyrji sig hvort aðferðir sem hannaðar voru fyrir munka til forna á 

Indlandi í þeim tilgangi að útrýma þjáningu, henti nútíma vesturlandabúum sem 

vilji vinna með bætta sjálfsímynd og erfiðar tilfinningar (Rubin, 2016). Engu að 

síður bendir margt til þess að núvitundaáherslur geti stuðlað að sjálfstyrkingu 

einstaklinga, en það er mikilvægt að auka vald þeirra einstaklinga sem tilheyra 

jaðarhópum og valdefling þeirra getur leitt af sér aukin lífsgæði (Enns, 1977). 

Mikilvægt er að kennarar ígrundi hvaða náms- og kennsluaðferðir henta nemendum 

best í menntun til sjálfbærni sem hefur það að leiðarljósi að þroska og efla 

nemendur til að verða virkir og ábyrgir einstaklingar sem eru færir í að taka 

gagnrýna afstöðu gagnvart umhverfi, samfélagi, menningu og efnhagskerfi og hafi 

skilning á sameiginlegri ábyrgð allra jarðarbúa gagnvart jörðinni og íbúum hennar 

(Ásthildur B. Jónsdóttir, 2011). 

                

Mynd 6. Núvitund, teikning höfundar. 

3.3 Náms- og kennsluaðferðir í menntun til sjálfbærni 

Í heimi sem verður æ hnattrænni og kallar eftir því að fólk sé menntað til að hugsa 

hnattrænt, benda fylgjendur grenndarnáms á að við lærum í gegnum staði og með 

aukinni þekkingu og meðvitund um okkar nánasta umhverfi lærum við í leiðinni um 

heiminn. Staður er miðja upplifunar og kennir okkur hvernig heimurinn virkar og í 

gegnum þá skiljum við birtingarmyndir hnattrænna áhrifa á heimahaga okkar og 

þeir hvetja okkur til að bregðast við í heimahögunum út frá hattrænum skilningi 

(Sommerville, 2007). Ásthildur B. Jónsdóttir bendir á í sýningarskrá fyrir sýninguna 

Ákall, þar sem listamenn unnu með sjálfbærni og þeim siðferðislegu málefnum sem 

henni tengjast, „að með aukinni þekkingu á heiminum lærum við hvernig allt í 

náttúrunni tengist. Þekkingin gerir einstaklingnum kleift að uppgötva eigin hlutdeild 

í náttúrunni og samfélaginu sem er forsenda þess að viðkomandi geti tengt á milli 

atburðarása og séð viðburði í samhengi.” (Ásthildur B. Jónsdóttir, 2015). 

Í menntun til sjálfbærni er mikilvægt að huga að ýmsum þáttum svo sem næmi fyrir 

náttúru og umhverfi, persónulegri upplifun af henni ásamt siðferðislegri ábyrgð 

mannsins gagnvart náttúrunni. Mikilvægt er að kennarar geri sér grein fyrir hvernig 

þeir og nemendur þeirra skynja bæði náttúrulegt og manngert umhverfi. Í gegnum 

listir má gæða nám lífi og snerta hjörtu nemenda og með því að tengja þá við 

umhverfi sitt í gegnum skynjanir og efnivið, er hægt að auka skilning þeirra á 

mikilvægi sjálfbærrar þróunnar (Mantere, 1998). 

Ýmsar náms- og kennsluaðferðir henta vel sem nálganir í menntun til sjálfbærni. 

Gagnrýnin kennslufræði (e. Critical Pedagogy) er ein af þeim en hún eggjar einstaklinginn 

til að vera vakandi fyrir umhverfi sínu og þeim hefðum sem hann býr við. Hvaða 

hugmyndir hann gerir sér og hvernig hann bregst við út frá þeim. Freire helsti hvatamaður 

gagnrýninnar kennslufræði þróaði aðferðir sínar þegar hann vann að fullorðinsfræðslu 

verkamanna í Brasilíu. Áherslur hans voru á mikilvægi þess að menntun byggði á 

sameiginlegum gildum nemenda og kennara sem ættu í merkingarbærum samskiptum sem 

grundvölluðust á samtali byggðu á sameiginlegu tungutaki sem gerði báðum aðilum kleift 

að skilja þann félagslega, efnahagslega og pólítíska veruleika sem mótaði tilveru þeirra. 

Slíkt samtal stuðlar að gagnkvæmum skilningi og leiðir til þróunar sem getur verið 

valdeflandi fyrir báða aðila og orðið að umbreytandi afli sem leiðir af sér þjóðfélagslegt 

réttlætis (Aubrey & Riley, 2016). 

Leitarnám í anda Deweys miðar að því að virkja nemendur í því að vera virkir þátttakendur 

í eigin námi. Kjarni leitarnáms er að nemendur læra af reynslunni og með því að 

framkvæma (e. Learning by doing). Kennarinn leitast við að leiða nemendur í átt að 

sjálfstæðri þekkingarleit, með það að leiðarljósi að verkefni má leysa á fleiri en eina vegu, 

þar sem engin ein aðferð er annari réttari og við verkefnum má finna mörg svör. Hlutverk 

kennarans er að nota þekkingu sína og reynslu til þess að vekja áhuga hjá nemendum og 

hvetja þá áfram svo þeir geti aukið við reynslu- og þekkingarheim sinn. Að mati Dewey 

verður þekking til við aðstæður þar sem nemendur geta tengt hana við reynslu sem er 

merkingarbær fyrir þá (Dewey, 2000). 

Grenndarnám snýst um að nýta nærumhverfi nemenda með áherslu á raunveruleg verkefni 

þar sem unnið er með náttúrlegt, félagslegt og menningarlegt umhverfi nemenda (Smith & 

Sobel, 2010). Í grenndarnámi læra nemendur í gegnum umhverfi sitt og með aukinni 

þekkingu og meðvitund læra þeir í leiðinni um heiminn (Sommerville, 2012). 

Grenndarnám tekur mið af reynsluheimi nemenda og leitast við vinna á móti því að skólar 

verði einangraðar einingar án tengsla við nærumhverfi sitt. Eins leitast kennarar við að 

veita nemendum upplifanir í nærumhverfi sínu og auka möguleika þeirra til að hafa áhrif á 

umhverfi sitt og hvað gerist í því (Gruenewald, D.A., 2003). 

Samkvæmt hugmyndafræði valkvæðra kennsluaðferða eiga nemendur alltaf að hafa kost á 

því að  velja annað hvort inntak og/eða hvaða aðferðum er beitt í námi. Áherslan er á 

mikilvægi þess að nemendur getin unnið saman í hóp, hlustað á hugmyndir annara og verið 

opnir fyrir fjölbreyttum skoðunum í gegnum samræður og samvinnu. Leitast er við að ýta 

undir sjálfstæði nemenda og skapa rými þar nemendur hafa góðan aðgang að verkfærum 

og efnivið (Gaspardi & Douglas, 2010). Allar ofangreindar náms- og kennsluaðferðir hafa 

forsendur til að virka valdeflandi fyrir nemendur. 

                       Mynd 7. Náms- og kennsluaðferðir, teikning höfundar.  

3.4 Valdefling/sjálfsefling 

Margir fræðimenn hafa skilgreint hugtakið valdefling (e. empowerment) en flestar 

skilgreiningar miða að því að einstaklingurinn öðlist aukið vald og sjálfræði yfir 

eigin lífi. Að mati Jimmy Bayes (2015) er hægt að tala um fjóra leiðar innan 

valdeflingar og eru þær gagnrýnið félagslegt sjónarhorn (e. critical social view), 

uppbyggilegt sjónarhorn (e. structural view), sálfræðilega sjónarhorn (e. 

pcychological view) og andlegt sjónarhorn (e. divine empowerment).  

Aðgengi fólk að sameiginlegum gæðum hvers þjóðfélags getur verið afar 

mismunandi og upplifun að því að hafa ekki eða skertan aðgang að gæðum 

samfélagsins getur leitt til þess að einstaklingar eða hópar upplifi sig sniðgengna af 

samfélaginu. Félagslega sjónarhornið gerir ráð fyrir því að vissir hópar séu í 

jaðarstöðu, stofnanir þjóðfélagsins viðhaldi valdaójafnvægi og valdefling sé leið til 

frelsunar undan þessu oki. Félagslega sjónarhornið horfir sérstaklega til þess að 

nauðsynlegt sé að skoða á gagnrýnin hátt hvernig stofnanir samfélagsins móta og 

viðhalda skoðunum og gildum einstaklinga og samfélagsins í heild. Lykillinn að 

þessari gagnrýnu afstöðu liggur í menntun (Bayes, 2015).  

Tilfinning einstaklinga fyrir valdaleysi liggur oft í skorti á aðgengi að fjármagni, 

þekkingu, hæfni eða jafnvel reynslu sem það þarfnast til að geta skapað sér þann 

lífstíl sem það vill lifa. Uppbyggilegt sjónarhorn leggur áherslu á að valdefling 

einstaklinga liggi í að hafa aðgang að þessum þáttum og nauðsynlegt sé að dreyfa 

og deila valdi milli ráðandi aðila og þeirra sem standi höllum fæti (Bayes, 2015).  

Þrátt fyrir góðan áætlan uppbyggilegs sjónarhorns leiðir það samt sem áður ekki 

alltaf til þess að einstaklingar upplifi að þeir hafi valdeflst og sálfræðilega 

sjónarhorn valdeflingar leggur áherslu á að að einstaklingar þurfi að upplifa að þeir 

hafi áhrif á umhverfi sitt og hafi öðlast aukna getu til framkvæmda (Bayes, 2015).  

Andlegi þáttur valdeflingar horfir til þarfar fólks til að gefa lífi sínu merkingu og 

tengjast einhverju sem er æðra en það sjálft. Bayes leggur áherslu á að þessi þáttur 

hafi með að gera sýn fólks á hver tilgangur lífs þess er og þau gildi sem það vill 

leggja áherslu á (Bayes 2015). 

Ýmsir grasrótarhópar og fagstéttir hafa notað aðferðir valdeflingar í auknu mæli hér 

á landi sem og víðar í heiminum. Hér á landi hefur valdefling meðal annars verið 

notuð í heilbrigðis- og félagslegri þjónustu. Rauði kross Íslands fór af stað með 

virkniúrræði fyrir atvinnuleitendur í kjölfar efnahagshrunsins árið 2008 í Reykjavík, 

Kópavogi, Hafnafirði, Mosfellsbæ og Grundafirði, sem miðuðu að því að draga úr 

eða koma í veg fyrir félagslega einangrun. Kolbrún Guðjónsdóttir félagsráðgjafi 

gerði eigindlega rannsókn á verkefninu byggða á viðtölum við atvinnuleitendur og 

starfsmenn Rauða krossins, og skoðaði upplifun notenda af úrræðum. Niðurstöður 

rannsóknarinnar gáfu til kynna að úrræðin hefðu skilað góðum árangri (Kobrún 

Guðjónsdóttir, 2011).  

Mat Rauða krossins er að virkni og valdefling haldist í hendur og býður hann upp á 

ýsmis konar úrræði fyrir atvinnuleitendur svo sem fræðslu, námskeið, opin hús þar 

sem atvinnuleitendur geta komið og hitt aðra sem eru í sömu sporum og deilt 

reynslu sinni. Eitt af úrræðunum sem var í boði var samningur sem gerður var við 

Vinnumálastofnun, sem fól í sér að atvinnuleitendur sinntu ýmsum sjálfboðastörfum 

á vegum Rauða krossins og fengu greiddar atvinnuleysisbætur fyrir. Það úrræði 

nýttist vel því algengt var að fólk fengi launaða vinnu í kjölfar þess (Kolbrún 

Guðjónsdóttir, 2011). 

Hugarafl er grasrótarhópur sem notar valdeflingu í sinni starfsemi, en Hugarafl var 

stofnað árið 2003 af einstaklingum með víðtæka þekkingu á geðheilbrigðiskerfinu 

og er það starfrækt fyrir alla þá sem hafa upplifað geðræn áföll eða veikindi og 

aðstandendur þeirra. Þar er einstaklingi veittur stuðningur við að ná bata og stjórn á 

eigin lífi. Starfsemi Hugarafls er á jafningjagrunni og fagfólk og notendur starfa 

saman og taka sameiginlegar ákvarðanir og notendur Hugarafls móta sjálfir sína 

endurhæfingu og veita hver öðrum stuðning (Hugarafl, 2016a). 

Öll umræða fer fram á jafningjagrunni og er hver og einn hvattur til að láta rödd 

sína heyrast, hafa skoðun og koma þeim á framfæri og Hugarafli er ætlað að vera 

vettvangur þar sem reynsla einstaklinga af geðröskunum er nýtt og beitt á 

upppbyggilegan hátt í bataferli hvers og eins og valdefling er markvisst notuð sem 

hugmyndafræði og aðferð til að efla starfið og einstaklinginn. Hópurinn virkar 

þannig sem forvörn, uppbygging í bataferli og endurhæfing. Markmið hópsins eru 

þau að hafa áhrif á íslenskt geðheilbrigðiskerfi, vinna gegn fordómum og stuðla að 

aukinni þekkingu um bata og bataferli og efla samstarf notenda og fagfólks stuðla 

að auknum mannréttindum fólks með geðraskanir (Hugarafl, 2016b). 

Mynd 8. Valdefling, teikning höfundar. 

3.4.1 Hönnun námsumhverfis 

Margir fræðimenn hafa rannasakað hvaða áhrif umhverfi hefur á okkur (Day 2007, Clark, 

2010, Curtis & Clark, 2003). Það hefur áhrif á hvernig við hugsum, tilfinningar og hegðun. 

Hinsvegar erum við ekki alltaf meðvituð um þessi áhrif á okkur né það hversu mikið og 

hvernig við lærum í gegnum umhverfið. Börn upplifa umhverfi á annan máta en fullorðnir. 

Fullorðnir einstaklingar horfa á hvernig þeir geti notað umhverfið en börn upplifa það í 

gegnum öll skynfærin og þau meta það út frá hvernig þau upplifa það og rannsaka. Börn 

læra í gegnum leik og með því að gefa þeim aðgang að fjölbreyttum efnivið, jafnt 

náttúrulegum sem og tilbúnum efnivið gefst þeim tækifæri til að kanna, rannsaka og 

uppgötva heiminn í kringum sig. Umhverfi getur verið menntandi í þeim skilningi að 

nemendur læra ekki eingöngu það námsefni sem í boði er, heldur einnig af þeim efnivið og 

hlutum sem eru í umhverfi þeirra. Allt sem grípur áhuga nemenda gefur tækifæri til 

þekkingarsköpunar. Námsumhverfi sem ýtir undir að nemendur kanni efnivið og umhverfi 

sitt ýtir undir þekkingarleit nemenda og þess að þeir átti sig á að hægt er að öðlast 

þekkingu eftir margvíslegum leiðum (Day, 2007). 

Mikilvægt er að námsumhverfi nemenda gefi þeim svigrúm og viðurkenni sjálfstæði þeirra 

og þörf fyrir að hafa persónulegt rými í því almenningsrými sem skólar og námsumhverfi 

gjarnan er. Rýmið þarf að búa yfir sveigjanleika sem virðir ólíkar þarfir nemenda og gefur 

þeim kost á að vinna bæði í hópum og á eigin spýtur (Clark, 2003). Námsumhverfi sem býr 

yfir sveigjanleika og efnivið sem býður upp á margþætta möguleika ýtir undir þroska 

nemenda og nám þeirra. Rými og efniviður sem er ekki niður njörvað gefur nemendum 

kost á þroska hæfileika sína, sjálfstraust og virðingu fyrir öðrum. Slíkt umhverfi örvar börn 

í að vera víðsýn og ábyrg. Náttúran býður upp á fjölbreytta möguleika fyrir nemendur til 

leiks, rannsókna og náms og tengir þau við lífríkið, hringrásir náttúrunnar og eykur næmi 

fyrir og læsi á umhverfi og náttúru. Þar sem þess er ekki kostur á að njóta útiveru og stunda 

nám úti er hægt að tengja nemendur við náttúruna í gegnum efnivið úr náttúrunni sem nota 

má jafnt í leik og nám og sem uppsprettu og efnivið í listsköpun (Curtis & Carter, 2009). 

4. Kraftur náttúrunnar, námskeið fyrir mentorverkefnið Vinátta 

4.1 Lýsing 

Kraftur náttúrunnar er námskeið sem ég hannaði og skipulagði fyrir mentorverkefnið 

Vináttu1 og naut aðstoðar mentora og skjólstæðinga þeirra við að hrinda því í framkvæmd. 

Tveir hópar sóttu námskeiðin og komu þeir til mín einu sinni í viku, tvo klukkutíma í senn 

í fjórar vikur.  Á námskeiðunum lagði ég fyrir sömu verkefni í báðum hópunum og skoðaði 

hvernig hóparnir brugðust við og hvað var líkt og hvað var ólíkt með þeim og hvernig ég 

gat bætt og breytt kennslunni á milli tíma eftir því sem ég taldi þörf á. Mat á því hvort og 

hvernig markmið náðust fór fram í greiningu á dagbókarskrifum, hugleiðingum mínum og 

teikningum ásamt því að ég nota greiningarlykil byggðan á starfskenningu minni til að 

meta árangurinn. 

Hugmyndir sem lágu að baki námskeiðinu voru hvernig nota mætti listsköpun til 

valdeflingar fyrir jaðarhópa með áherslu á menntun til sjálfbærni. Hinsvegar náði 

námskeiðið aðeins yfir fjórar vikur og á svo stuttum tíma er erfitt að segja til um hvort 

þátttakendur hafi valdeflst. Því ákvað ég að horfa á að þátttaka í námskeiðinu gæti verið 

sjálfsefling fyrir þáttakendur og hér eftir verður talað um sjálfseflingu þátttakenda. 

Meginmarkmið námskeiðsins var að þátttakendur myndu sjálfseflast í gegnum listsköpun 

og vinna með tilfinningar sínar og öðlast hæfni til að tjá sig í gegnum listsköpun um 

tilfinningar ásamt því að styrkja samband og samvinnu milli mentors og skjólstæðings. 

Þættir sem geta stuðla að því að gera einstaklinga að ábyrgum þjóðfélagsþegnum. 

Þær ljósmyndir sem notaðar eru við greiningu framkvæmdar námskeiðsins í þessari ritgerð 

eru birtar með munnlegu samþykki þátttakenda. Ég hef eftir fremsta megni passað upp á að 

hvergi yrðu birtar myndir á opinberum vettfangi þar sem þátttakendur eru þekkjanlegir til 

að virða einkalíf og friðhelgi þátttakenda. 

                                                 

1 Vinátta er í samstarfi við listkennsludeild Listaháskóla Íslands sem sér um kennslu fyrir mentora og 

skjólstæðina þeirra. Vinátta er rekið af Velferðarsjóði barn á Íslandi og kjarni verkefnisins er að háskóla- og 

framhaldsskólanemar veita grunnskólanemum stuðning og hvatningu. Háskóla- og framhaldsskólanemar fá 

tækifæri til að vera fyrirmynd í lífi grunnskólabarna og börnin fá tækifæri til að mynda tengsl við þroskaðan, 

fullorðin einstakling utan fjöldskyldunnar. Áherslan er á mikilvægi fyrirmynda í félagsmótun barna og að 

samskipti mentors og barns sé jákvætt innlegg í lífi barns og tengslin verði til þess að bæta möguleika þess 

við mótun sjálfsmyndar sem birtist meðal annars í auknum námsáhuga og lífsleikni. 

4.1.1 Greining á námskeiðinu 

Við greiningu á verkefninu var notaður greiningarlykill byggður á starfskenningu minni og 

greiningarlykili frá GETU-hópnum. 

Áhersla á Hvers vegna Hvernig 

1.Rödd einstaklingsins Ýtir undir tilfinningu þátttakanda 

að á þá sé hlustað og skoðanir 

þeirra virtar. 

Með því að hlusta eftir skoðunum 

þátttakenda og þær höfðu áhrif á 

framkvæmd/þróun verkefna. 

2.Umburðarlyndi og 

virðing gagnvart 

öðrum 

Ýtir undir vellíðan og öryggi 

þátttakenda. Eykur meðvitund 

þátttakenda um gildi sín, viðhorf og 

tilfinningar gagnvart sjálfum sér, 

samborgurum, umhverfi og náttúru. 

Með því að sýna þátttakendum virðingu og 

leggja áherslu á að fjölbreyttar skoðanir 

þeirra skiptu máli 

3.Fjölbreytt sjónarhorn 

 

Er mikilvægt svo þátttakendur átta 

sig á að til eru fleiri en eitt 

sjónarhorn og engin ein lausn er 

annari réttari. 

Með því að leggja áherslu á frumkvæði 

þátttakenda um hvernig þeir leystu verkefnin 

og val um hvaða efnivið þau unnu með. 

4.Samkennd gagnvart 

náttúrunni og fólki 

 

Er mikilvægur þáttur svo fólk hafi 

áhuga á að vernda og ganga vel um 

náttúru og umhverfi sitt 

Með því að nota nátttúrulegan efnivið í 

lissköpun á námskeiðinu.  

5.Samvinna Læra hvert af öðru og því að setja 

sig í spor annara. 

Þátttakendur unnu verkefni saman þar sem 

þeir þurftu að finna lausnir og komast að 

niðurstöðu í sameiningu. 

6.Frumkvæði Styrkir sjálfstraust og ýtir undir trú 

á eigin getu. 

Allur efniviður og verkfæri voru sýnileg og 

aðgengileg fyrir þátttakendur. Þeir höfðu val 

um hvað þeir vildu nota í verkefnin. 

7.Skapandi umhverfi, 

töfrar og ævintýrleg 

upplifun. 

Ýtir undir áhuga til að taka þátt í 

verkefnum 

Með því að setja upp rými sem var fullt af 

spennandi og áhugaverðu efni sem 

þátttakendur gátu leikið sér með og kannað. 

8.Leikur, uppgötvanir 

og rannsóknir 

Ýtir undir forvitni og eftirvæntingu 

um hvað sé að fara að gerast. 

Þátttakendur könnuðu efniviðinn í gegnum 

leik og tilraunir áður en verkefnavinna hófst. 

9.Náttúrulegur- og 

verðlaus efniviður 

 

Stefnt að skynsamlegri nýtingu 

náttúrunnar og tenginu við hana í 

gegnum notkun á náttúrulegum 

efnivið. 

Með því að nota náttúrulegan- og verðlaust 

efni sem má finna í nánasta umhverfi all 

margra borgarbúa. 

10.Núvitund 

 

Unnið með sjálfsmynd, tilfinningar 

og samkennd fyrir öðrum. 

Með því að nota hugleiðslu- og 

kjarnaæfingar,ásamt myndbandi sem sýnir 

hvernig nota má núvitund til valdeflingar. 

11.Valdefling Valdefling miðar að því að styrkja 

einstaklinginn og auka trú hans á 

eigin getu. 

Með því að leggja áherslu á að til eru margar 

aðferðir og lausnir á einu og sama verkefninu 

og hver þátttakandi hefði tækifæri til að leysa 

verkefnin á þann hátt sem honum hentaði. 

Jafnframt því var lögð var áherslu á að með 

samvinnu væri oft hægt að finna lausnir sem 

kannski væru ekki alltaf sjáanlegar fyrirfram. 

Í lið 1-6 var bæði unnið með einstaklinginn og mentorpörin. Fyrsti liður leggur áherslu á 

rödd einstaklingsins og mikilvægi þess að þátttakendur upplifi að á þá sé hlustað, skoðanir 

þeirra virtar og að þeir séu áhrifavaldar í námi sínu og umhverfi. Á námskeiðinu var 

hlustað eftir fjölbreyttum skoðunum þátttakenda og ábendingar þeirra og tillögur höfðu 

áhrif á framkvæmd og þróun námskeiðsins. 

Í lið tvö er horft til þess að umburðarlyndi og virðing gagnvart skoðunum annara ýtir undir 

vellíðan og öryggi þátttakenda og með því að sýna þátttakendum virðingu og það að 

skoðanir þeirra skiptu máli. Virðing fyrir skoðunum annara eykur skilning á mikilvægi 

fjölbreyttra sjónarhorna og þess að margbreytileiki samfélagsins fái að njóta sín. Það að 

þátttakendur fengu að njóta sín á eigin forsendum gaf þeim öryggi og rými til að tjá sig í 

gegnum listsköpun og ræða verk sín. 

Liður þrjú leggur áherslu á að fjölbreytt sjónarhorn eru mikilvæg til þess að þátttakendur 

átti sig á að til eru fleiri en eitt sjónarhorn og engin ein lausn er réttari en önnur. Eitt og 

sama verkefnið getur falið í sér margar ólíkar lausnir. Þátttakendur höfðu val um hvaða 

efnivið þeir kusu að vinna með og höfðu frelsi um hvernig þeir vildu leysa verkefnin. 

Í lið fjögur og fimm er horft til samkennar gagnvart öðru fólki og náttúrunni og mikilvægi 

samvinnu. Samkennd er mikilvægur þáttur í samskiptum við aðra og hæfileikinn til að setja 

sig í spor annara eykur víðsýni og stuðlar að bættum samskiptum og vinnur að því að draga 

úr mörkum milli hópa. Í gegnum samvinnu og samræður læra þátttakendur hver af öðrum 

og læra að setja sig í spor annara sem leiðir af sér skilning og samkenndar fyrir sjálfum sér 

og öðrum. Þátttakendur unnu samvinnuverkefni þar sem þeir þurftu að finna lausnir í 

sameiningu og komast að niðustöðu saman. 

Samkennd gagnvart náttúrunni er forsenda þess að einstaklingar hafi áhuga á að vernda og 

ganga vel um náttúruna og nýta hana á skynsamlegan máta án þess að ganga of nærri 

henni. Flestir gera sér grein fyrir því að náttúran hefur sín mörk og mikilvægt er að ganga 

ekki of nærri henni. Notaður var náttúrulegur efniviður á námskeiðinu í þeim tilgangi að 

tengja þátttakendur við náttúruna.og að þeir lærðu hvernig nýta má náttúruna og það sem 

hún gefur af sér sem upprettu hugmynda og í listsköpun.  

Liður sex tekur á frumkvæði og hafi þátttakendur það rými að þeir upplifi að þeir geti sýnt 

frumkvæði getur það styrkt sjálfsmynd þeirra og ýtt undir trú á eigin getu. Á námskeiðinu 

var allur efniviður og verkfæri sýnileg og aðgengileg fyrir þátttakendur og þeir höfðu val 

um hvaða efnivið og aðferðir þeir vildu nota við lausn verkefna. Ásamt því að ýtt var undir 

samvinnu milli þátttakenda og að þeir hefðu ýmislegt fram að færa og gátu aðstoðað aðra 

þátttakendur. 

Í lið sjö, átta og níu var skoðað mikilvægi umhverfis í námi og kennslu. Liður fjögur tekur 

til mikilvægi þess að skapa spennandi og áhugavert umhverfi sem ýtir undir ævintýrlega 

upplifun þátttakenda og kennslurýmið var útbúið með spennandi og áhugaverðu efni sem 

þátttakendur gátu leikið sér með og gert tilraunir.  

Í lið átta skapaði ég rými þar sem þátttakendur gátu kannað efniviðinn í gegnum leik og 

tilraunir. Með því gafst þeim tækifæri til að prófa sig áfram og kynnast efniviðnum sem 

þau áttu svo eftir að vinna með í verkefnavinnu. Efniviðurinn sem þau höfðu var bæði 

náttúrulegt og verðlaust efni. Tilgangurinn með því að nota náttúrulegan efnivið var að 

þátttakendur myndu tengjast náttúrunni í gegnum hann í bland við verðlaust efni í 

listsköpun sem ýtir undir sjálfbæra nýtingu á efnivið. 

Í tíunda lið er skoðað hvernig nota má núvitund í þeim tilgangi að efla meðvitund 

þátttakenda um tilfinningar sínar og hugsanir, en góð andleg heilsa og tilfinningalegt 

jafnvægi er mikilvægur þáttur í velferð og lýðheilsu einstaklinga. Á námskeiðinu var farið í 

kjarna- og hugleiðsluæfingar, ásamt því að þátttakendum var sýnt myndband sem fjallar 

um hvernig nota má núvitund til valdeflingar. Aukin tiltrú einstaklingsins á eigin getu getur 

verið mjög valdeflandi fyrir hann. Það að einstaklingur upplifir að á hann sé hlustað og 

hann hafi eitthvað til málanna að leggja sem er mikilvægt og marktækt ýtir undir 

sjálfstraust og sterkari ímynd. Einstaklingur sér sig í jákvæðari ljósi og sjálfstraust vex við 

það að vera þess megnugur að leysa verkefni sem hann tekst á við. Aukið sjálfstraust og 

færni í samskiptum stuðlar að betri velferð, andlegri heilsu og þáttttöku í samfélaginu. 

4.1.2 Hugmyndafræði námskeiðsins Kraftur náttúrunnar 

Þar sem námskeiðið var ekki haldið í grennd við heimili eða skóla þátttakenda voru ekki 

forsendur fyrir því að tengja nálgunina við grenndarkennslu. Þess í stað var unnið út frá 

hugmyndafræði valkvæðs náms. Áherslur valkvæðs náms eru að vinna út frá styrkleika 

nemenda og á þeim hraða sem þeim hentar. Nemendur fá tækifæri til að rannsaka 

hugmyndir og efnivið en kennarinn fylgist með nemendum og metur hvort og hvaða 

leiðbeiningar þeir þurfi til að leysa verkefni (Douglas, 2012). Nemendur hafa alltaf 

tækifæri til að velja annað hvort inntak eða hvaða aðferðum er beitt í námi. Áherslan er á 

mikilvægi þess að geta unnið saman í hóp, hlustað á hugmyndir annara og að vera opinn 

fyrir fjölbreyttum skoðunum í gegnum samræður og samvinnu. Kennarar sem aðhyllast 

þessa hugmyndafræði vinna að því að ýta undir sjálfstæði nemenda og skapa rými þar 

nemendur hafa góðan aðgang að verkfærum og efnivið. Þeir leggja sig fram við að fylgjast 

vel með nemendum og skoða bæði styrkleika og veikleika þeirra, jafnframt því að þeir gera 

ráð fyrir því að nemendur mæti áhugasamir og tilbúnir til að vinna í tímum (Gaspardi & 

Douglas, 2010). 

Einnig var unnið með hvernig nota má núvitund til sjálfseflingar. Í því skyni var notuð 

saga frá frumbyggjum Bandaríkjanna sem segir hvernig tveir úlfar berjast um í hjörtum 

okkar. Úlfarnir eru myndlíking fyrir hugsanir og tilfinningar sem búa innra með okkur. 

Sharon Salzberg kennari í núvitund hefur gert myndband þar sem sagan er notuð til 

útskýringar hvernig nota megi núvitund til aukinnar meðvitundar um hugsanir og 

tilfinningar og vinna með þær og eflast í leiðinni (Salzberg, 2016). Ég sýndi þátttakendum 

myndbandið í byrjun námskeiðsins ásamt því að segja þeim söguna. Sagan var rauði 

þráðurinn í gegnum námskeiðið og unnin voru verkefni í ólíkum miðlum sem öll lutu að 

því að þátttakendur unnu með sjálfsmynd sína og tilfinningar og því að setja sig í spor 

annara. Þátttakendur unnu saman verkefni þar sem þau leituðu lausna í sameiningu og lögð 

var áhersla á að þau ræddu verkefnin og nálgun sína og aðstoðuðu hvert annað. 

Á námskeiðinu var unnið með efnisveitu sem innihélt efnivið úr náttúrunni og verðlaust 

efni. Með því var leitast við að tengja þátttakendur við náttúruna og með notkun slíkrar 

efnisveitu má auka meðvitund þátttakenda fyrir endurnýtingu og sjálfbærni. Hvernig nýta 

má efni úr umhverfinu sem að öllu jöfnu fellur undir rusl og hvernig færa má það í nýjan 

búning í gegnum listsköpun.  Notkun efna úr náttúrunni getur ýtt undir tengsl okkar við 

hana og geti aukið áhuga okkar á að kynnast henni betur (Mantere, 1998). 

Mynd 9. Efnisveitan könnuð. 

  

Mynd 10. Unnið með liti og ljós.                               Mynd 11. Leikið með hringi. 

 

Mynd 12. Efnisveita. 

4.2 Skipulagning og framkvæmd námskeiðsins  

 

Mynd 13. Möguleikar myndvarpans kannaðir. 

Námskeiðið fór fram í húsnæði listkennsludeildar Listaháskóla Íslands og er stofunni sem 

ég hafði til umráða fyrir námskeiðið skipt upp í tvö rými. Í fremra hluta stofunnar setti ég 

upp rými sem ég hafði hugsað sem upplifunarrými til að vekja forvitni og áhuga hjá 

þátttakendum þegar þeir gengu inn í stofuna og setja tóninn fyrir námskeiðið. Samkvæmt 

Dewey er þekking eitthvað sem nemendur þurfa að takast á við sjálfir með því að læra að 

hugsa og reynsla er uppspretta menntunar og mannleg þekking er færnin til að takast á við 

vandann sem verður til á ýmsum sviðum tilverunnar (Dewey, 2000). 

Fyrir innan var svo sjálft kennslurýmið. Í byrjun hafði ég fyrst og fremst hugsað fremra 

rýmið til þess að leiða fólk inn í námskeiðið á sjónrænan hátt, en í fyrsta tíma bar á því að 

sumir mentoranna voru nokkuð óstundvísir og því brá ég á það ráð að bjóða þeim sem 

mættu fyrst að skoða og gera tilraunir á svæðinu. Í ljósi reynslunnar endurskoðaði ég það 

svæði og notaði það framvegis marktvisst sem þátt í námskeiðinu sem upplifunar- og 

skynjunarsvæði og breytti uppsetningu svæðisins í takt við þau verkefni sem unnin voru 

hverju sinni á þann máta að á því væri efniviður sem tengdist þeim verkefnunum sem ég 

lagði fyrir þau. Það ánægjulega var svo að mentoranir hlustuðu á ábendingar um mikilvægi 

stundvísi, ekki síst í ljósi þess að þau eru fyrirmyndir barnanna og eftir fyrsta tímann tóku 

þau sig mikið á með stundvísi og mæting á námskeiðið var afar góð og öll samvinna til 

fyrirmyndar. 

Mynd 14. Kannað hvað hægt er að gera með steina. 

   

Mynd 15. Ljós og litir kannaðir.                              Mynd 16. Kannað hvað hægt er að gera með filmur.  

 

Mynd 17. Leikið með hringi. 

4.2.1  Dagur 1 – Sagan af úlfunum tveim 

   

Mynd 18. Teikning eftir þátttakanda.                     Mynd 19. Teikning eftir þátttakanda. 

   

Mynd 20. Teikning eftir þátttakanda.                                  Mynd 21. Teikning eftir þátttakanda. 

Markmið: Að þátttakendur þjálfist í að setja sig í spor annara og tengi sig við náttúruleg 

fyrirbæri og öðlist aukna tilfinningu fyrir því að vera virkir þátttakendur í eigin námi í 

anda leitarnáms, með áherslu á að nemendur læra með því að framkvæma (Dewey, 

2000). Einnig hafa nemendur val um hvaða efnivið og aðferðir þeir beita við úrlausn á 

verkefnum (Douglas, 2012). 

Hæfniviðmið: Í lok tímans getur þátttakandi: 

- teiknað mynd sem táknar þær tilfinningar sem hann/hún valdi. 

- sagt frá tilfinningum sem hann/hún valdi og tengt við dýr. 

- unnið með það í gegnum dýr. 

Á þessum fyrsta degi námskeiðsins byrjaði ég á að fara yfir námskeiðið með þátttakendum 

og setja þá inn í hvað væri framundan. Ég sagði þeim söguna af úlfunum tveim og sýndi 

þeim myndbandið frá Sharon Salzberg, en áður en þau byrjuðu á verkefnavinnu lagði ég 

fyrir þau teikniæfingu sem er hugsuð sem kjarnaæfing. Æfingin fólst í því að mentor og 

skjólstæðingur teiknuðu á sama blað leið sína frá því að þau vöknuðu um morguninn og 

þar til þau mætu á námskeiðið. Æfingin er hugsuð til þess að einstaklingurinn skilji amstur 

dagsins eftir og einbeiti sér að stund og stað. 

Sagan segir frá því að innra með okkur búa tveir úlfar sem takast á. Þeir eru táknrænir fyrir 

tilfinningar okkar og þá baráttu sem við eigum oft í. Annar úlfurinn stendur fyrir allar þær 

tilfinningar sem við teljum góðar og hinn fyrir þær slæmu. Ég bað þátttakendur að hugleiða 

hvaða tilfinningar þeim finndust góðar og hverjar slæmar og eins hvaða tilfinningar þeir 

vildu leggja áherslu á. Það urðu ekki miklar umræður um hvaða tilfinningar þeim fannst 

góðar eða slæmar og þau áttu mis auðvelt með að tjá sig. Fyrir sum börnin var það lítið mál 

en önnur höfðu sig lítið í frammi. Því lagði ég áherslu á að þegar þau byrjuðu á að teikna 

úlfana að gott væri að pörin ræddu saman um hvaða tilfinningar þeim finndust vera góðar 

og hverjar ekki. Mjög misjafnt var hversu auðvelt börnin áttu með að átta sig á 

tilfinningum sínum og sum þurfti að leiða áfram með ábendingum hvernig þau gætu fundið 

út hvaða tilfinningar þeim fannst góðar og hverjar slæmar.  

Þegar svo kom að því að byrja að teikna dýrin hafði ég hugsað mér að pörin teiknuðu 

saman og veldu sér sitt hvort dýrið. Eftir uppástungu frá einu barninu sem vildi að 

mentorinn fengi sitt eigið blað til að teikna á, gaf ég þeim þann valkost að þau réðu hvort 

þau teiknuðu saman á eitt blað og veldu hvor teiknaði hvort dýrið eða að þau teiknuðu í sitt 

hvoru lagi. Eins gaf ég þeim þann valkost að þau gátu valið hvort þau vildu teikna úlfana 

eða velja sér annað dýr. Eins var hægt að velja sér sitt hvort dýrið eftir því hvort þau voru 

að teikna góðar eða slæmar tilfinningar. Útkoman varð sú að eingöngu eitt par teiknaði 

saman. Hin pörin völdu að teikna í sitt hvoru lagi. 

  

Mynd 22. Þátttakendur teikna í hring. 

Þegar hópurinn var búinn með verkefnavinnuna lagði ég fyrir þau að teikna 

“hringteikningu” sem fólst í því að jafnmörgum blöðum og þátttakendur var raðað á gólfið. 

Síðan færðu þau sig milli blaða eftir talningu frá mér og æfingunni lauk þegar þau voru 

komin hringinn. Það var til þess fallið til að enda tímann á léttum nótum og með gleði í 

hjarta.  

 

 Mynd 23. Fremra rými stofunnar.  

 

 Mynd. 24. Innra rými stofunnar. 

Í fremra rými stofunnar var ég búin að setja upp myndvarpa með glærum í ýmsum litum og 

í byrjun hafði ég meira hugsað það sem sjónræn áhrif til að virkja skynfærin og vekja 

forvitni og áhuga. Það kom svo í ljós að það nýttist vel sem leik og könnunarsvæði og var 

mjög vel til þess fallið að leika með efnið, kanna og rannsaka hvað væri hægt að gera með 

mismunandi liti, form og birtu. Einnig nýttist það vel fyrir samvinnu milli hvers 

mentorspars og samskipta innan hópsins, en þau pör sem mættu fyrst og voru búin að prófa 

sig áfram sýndu þeim sem komu á eftir hvað var hægt að gera með efniviðinn.  

Tímaramminn sem ég hafði sett mér gekk vel þó svo að hann hefði riðlast í byrjun sökum 

seinkun sumra paranna. En það var mikilvægt að geta byrjað saman með allan hópinn þar 

sem ég byrjaði á að kynna námskeiðið fyrir hópnum og hverjar áherslurnar væru. Í byrjun 

bar á því að mentorar voru frekar mikið á hliðarlínunni. Þau virtust vera óörugg og ekki 

viss um hvert hlutverk þeirra væri. Ég lagði strax áherslu á við þau að þau væru 

þátttakendur til jafns við skjólstæðinga sína og pörin myndu vinna saman að verkefnum á 

námskeiðinu. Jafnframt ýtti ég undir ábyrgð þátttakenda með því að fá þau til að sýna 

öðrum þátttakendum hvernig hægt væri að nýta efnivið á fremra svæðinu og þegar kom að 

því að setja upp efni fyrir hringteikninguna fékk ég þátttakendur til að ná í blöð og liti og 

velja svæði sem gott væri að vinna á og henga myndir upp í sameiningu. 

Eins lagði ég áherslu á frumkvæði og samvinnu þátttakenda og ýtti undir að þau aðstoðuðu 

hvert annað og að pörin ynnu að því að finna lausnir á verkefnum í sameiningu. Með því 

vildi ég leggja áherslu á að þau hefðu val og áhrif á verkefnin. Fyrir mörg þeirra virtist það 

vera framandi að þau hefðu um það að segja hvernig þau útfærðu verkin og í byrjun fékk 

ég spurningar um hvernig þau ættu að gera hlutina. Mitt svar var að leggja áherslu á að um 

það hefðu þau val og ákvörðunarétt. Þó svo að ég hefði lagt fyrir þau ákveðið verkefni þá 

væri það í þeirra höndum hvernig þau vildu útfæra það. 

Þegar ég fékk hóp tvö hafði ég af fenginni reynslu bætt við efni á upplifunarsvæði og hvatti 

þátttakendur strax til að kanna efniviðinn og sjá hvað þau gætu gert með hann. Í byrjun 

hafði ég áhyggur af því að ná utan um hópinn en hann er mun stærri en fyrri hópurinn. Í 

hóp eitt voru sjö pör eða fjórtán einstaklingar en í hóp tvö voru aftur á móti ellefu pör eða 

tuttugu og tveir einstaklingar. Sá ótti minn reyndist ástæðulaus en hinsvegar er það mat 

mitt að gott væri á námskeiði sem þessu að vera ekki með mikið stærri hóp en fimm pör. 

Það gefur betra tækifæri til að kynnast og sinna þátttakendum vel. Í stærri hópum verður 

meira utanum hald og minna tækifæri til að gefa hverjum og einum góðan tíma. 

Ég tók eftir því sama hjá mentorum í hóp tvö að þau voru frekar mikið á hliðarlínunni, 

stóðu til hliðar og fylgdust með börnunum og virtust upplifa sig sem fylgdarmanneskju 

frekar en sem þátttakanda. Ég gerði það sama við þennan hóp og þann fyrri að leggja 

áherslu á að þau væru líka þátttakendur og áherslan væri á að þau ynnu verkefni saman á 

námskeiðinu. Lítill munur og ekki marktækur var á milli hópanna og almennt var gott 

samband og samstarf milli paranna. 

Verkefni dagsins miðaði að því að þátttakendur settu sig í spor annara og til þess eru listir 

vel fallnar en þær geta veitt þátttakendum upplifun sem þeir finna ekki annars staðar og 

slík upplifum varpar nýju ljósti á fjölbreytni og dýpt tilfinningarófsins (Eisner, 2002). 

 

Mynd 25. Dagur 1 – úlfarnir, samantektarteikning, teikning höfundar. 

4.2.2  Dagur 2 – Dýrin mín stór og smá  

  

Mynd 26. Teikning þátttakanda fyrir leirdýr.       Mynd 27. Leirdýr þátttakanda. 

  

Mynd 28. Leirdýr þátttakanda.                             Mynd 29. Teikning þátttakanda fyrir leirdýr. 

Markmið: Að þátttakendur hlutgeri tilfinningar sínar í gegnum dýr í því skyni að rannsaka 

og átta sig betur á tilfinningum sínum, en í sjálfbærnimenntun er hugað að alhliða þroska 

einstaklinga í þeim tilgangi að þeir verði meðvitaðir um gildi, viðhorf og tilfinningar sínar 

(Aðalnámskrá, 2011).   

Hæfniviðmið: Í lok tímans getur þátttakandi:  

- valið sér þrjú dýr og teiknað úr því eitt dýr.  

- útfært dýrið í leir. 

Í þessum tíma gafst þátttakendum svigrúm bæði til að vinna sem einstaklingar og í pörum. 

Sjálfsmyndina unnu þau hvert og eitt fyrir sig en gátu ráðfært sig hvort við annað ef þau 

áttu í vandræðum með að finna dýr sem hentaði þeim. Teikningarnar útfærðu þau síðan í 

leir, en þegar kom að því þurftu þau að ákveða í sameiningu hvort þeirra mótaði góða dýrið 

og hvort vonda dýrið. Þau höfðu val um hvort þau byggðu leirfígúruna á teikningunni eða 

veldu sér nýtt dýr til sem táknaði þá tilfinningu sem þau voru að vinna með. 

  

Mynd 30. Upplifunarýmið kannað.                                 Mynd 31. Myndvarpi í upplifunarrýminu. 

  

Mynd 32. Upplifunarrýmið rannsakað.                          Mynd 33. Náttúruefni í upplifunarrýminu. 

  

Mynd 34. Leikið með fjaðrir.                                          Mynd 35. Innsetning með fjaðrir.  

Ég setti fremra rýmið upp á svipaðan máta og í fyrstu vikunni en núna gerði ég markvisst 

ráð fyrir því að það rými og efniviður á því kallaðist á við verkefnavinnuna. Ég var áfram 

með myndvarpana og efni því tengdu en bætti við efnivið úr náttúrunni svo sem könglum, 

steinum, fjöðrum, greinum og skeljum. Tilgangurinn með því vali var að tengja þau við 

náttúruna í gegnum náttúrulegan efnivið og að þau væru búin að handfjatla efniviðinn sem 

þau kæmu til með að vinna með í gegnum leik og tilraunir. Þátttakendur voru mjög virkir í 

að leika sér með efniviðinn og þreifa sig áfram hvað væri hægt að gera með hann og í 

þessari viku var orðin sú breyting að ekki þurfta að ýta á þátttakendur að prófa sig áfram 

með efniviðinn.   

 

Mynd 36. Unnið með leir.  

 

Mynd 37. Leikdýrin taka á sig mynd.  

Í þessum tíma mátti sjá aukið öruggi mentora og þau virtust vera búin að finna sig í 

námskeiðinu. Þau tóku fullan þátt í tilraunum á upplifunarsvæðinu á við skjólstæðinga sína 

og voru mjög áhugasöm um að rannsaka efniviðinn og hvað hann hafði upp á að bjóða. 

Meiri leikgleði var komin í hópinn og þau virtust hafa ánægju að prófa sig áfram á 

upplifunarsvæðinu. Eins voru meiri samskipti milli þátttakenda og pörin áttu í meiri 

samskiptum sín á milli. Svo virðist sem það svigrúm og frelsi sem þau höfðu á  

upplifunarsvæðinu ýtti undir samskipti á milli þátttakenda og einnig það að ég ýtti undir 

þau með því að benda þeim sem komu fyrr að þau gætu sýnt öðrum þátttakendum hvað 

hægt væri að gera við efniviðinn sem þau voru með í höndunum. Hugsanlega held ég að 

það hafi haft áhrif en ég held að meiru máli hafi skipt það svigrúm sem þau höfðu til að 

ákveða hvað þau vildu gera. 

Ég sá líka aukið öryggi hjá börnunum sem voru orðin ófeimnari við að kanna allan efnivið 

bæði þann á upplifunarsvæðinu og á innra svæðinu og voru mjög áhugsasöm að prófa sig 

áfram með leirinn. En í leirvinnunni höfðu þau val um hvort dýrið þau gerðu og það unnu 

pörin í sitt hvoru lagi eftir að þau höfðu ákveðið hvort dýrið þau gerðu en síðan þurftu þau 

að para dýrin sín saman og búa til umhverfi fyrir þau. Það var gert með að raða þeim 

saman á plötu og setja á borð og þau útbjuggu umhverfið fyrir dýrin með náttúrulegum 

efnivið. Með þessu þurftu þau að finna leið til þess hvernig dýrin gátu verið saman og í 

raun lifað saman í sátt og samlyndi þrátt fyrir að vera ólík. 

              

Mynd 38. Góða og vonda dýrið saman. 

Með þessu voru þau að átta sig á fjölbreytileika mannslífsins og mikilvægi þess að virða 

ólíkar skoðanir. Þegar þau unnu með dýrin bæði í fyrstu vikunni og annari lagði ég alltaf 

áherslu á að allar tilfinningar væru mikilvægar og skiptu máli þó svo að við töluðum 

stundum um slæmar og góðar tilfinningar, þá væri mikilvægt að hugsa út í hvaða 

tilfinningum við gefum gaum. Í anda sögunnar sem þau unnu út frá og núvitundar er lögð 

áhersla á að mikilvægi þess að berjast ekki við tilfinningar heldur viðurkenna þær og 

horfast í augu við og leggja áherslu á hvaða tilfinningar þau vildu rækta. Valkvæðar 

námsaðferðir gefa þátttakendum færi á að skoða tilfinningar sínar í gegnum efniviðinn og 

þeir byggja upp þekkingarsköpun í gegnum listsköpun (Douglas, 2012). 

 

Mynd 39. Dagur 2 – leirdýrin, samantektarteikning, teikning höfundar. 

4.2.3  Dagur 3 – Gríman 

 

                   Mynd 40. Grímurnar. 

              

              Mynd 41. Sjálfsmynd með dýrshöfuð eftir þátttakanda.  Mynd 42. Gríma eftir þátttakanda. 

Markmið: Að þátttakendur velji sér tilfinningu/tilfinningar sem þeir vinna með í gegnum 

dýr (grímu). Þeir hafa svigrúm til að velja sér tilfinningu eða persónueinkenni sem þeir 

vilja leggja áherslu á og þeir hafa kost á hvaða efni og aðferðir þeir beita við grímugerðina, 

með því er ýtt undir sjálfstæði nemenda (Douglas, 2012). 

Hæfniviðmið: Í lok tímans getur þátttakandi: 

- útbúið grímu sem tengist sjálfsmynd þeirra. 

Ástæðan fyrir því að ég valdi grímugerð er sú að fólk á oft auðveldar með að vinna með 

sjálfsmynd sína og tilfinningar á óbeinan hátt og gríma getur verið svo margt. Hún getur 

verið skemmtileg útfærsla og góð til að bregða á leik, hún getur hvort sem er hulið okkar 

innri mann eða dregið fram einhver ákveðin persónueinkenni og í gegnum grímuna getum 

við valið hvaða þætti eða tilfinningar við viljum leggja áherslu á.  

 

Mynd 43. Mentor og barn rannsaka efnisveituna á upplifunarsvæði í sameiningu. 

  

Mynd 44. Þátttakandi kennir mentor puttaprjón.             Mynd 45. Puttaprjón kennt. 

  

Mynd 46. Efnisveita á upplifunarsvæðinu.                      Mynd 47. Upplifunarrýmið.                     

Mynd 48. Mentor og barn teikna sjálfsmyndir.               Mynd 49. Grímugerð. 

  

Mynd 50. Mentor teiknar sjálfsmynd.                              Mynd 51. Grímugerð. 

  

Mynd 52. Grímugerð.                                                           Mynd 53. Þátttakandi teiknar sjálfsmynd. 

Mynd 54. Þátttakendur hengja upp sjálfsmyndir. 

Á upplifunarsvæðinu var settur sá efniviður sem þátttakendur höfðu fyrir grímugerðina svo 

sem fjaðrir, ullarflóki, skinn, garn og svo framvegis. Þann efnivið rannsökuðu þátttakendur 

í gegnum leik og tilraunir og voru með því búin að handfjatla efniviðinn og átta sig á 

honum áður en kom að því að vinna með hann í grímugerð. 

Gríman á sér langa sögu og margar birtingamyndir allt frá ættbálkagrímum Afríkubúa, 

töfragrímum sjamana til notkunar í óperum og leikhúsi. Til er hellamálverk í Trois Frés 

hellinum í suður Frakklandi frá steinöld af dansandi fígúru með hreindýrshorn á höfði og 

það sem menn telja vera grímu. Grímur hafa verið notaðar í gegnum aldirnar í 

helgiathöfnum á ýmsan máta. Í sumum tilvikum var hún táknræn fyrir forfeður og 

formæður í öðrum tilvikum var hún táknræn fyrir verndara (e. guardian spirits) og gat verið 

notuð til að ná tengslum við þá eða til verndar gegn óvinveittum öndum (Herold, 1992).  

Grímur eru enn notaðar og þó svo að við þekkjum hana sennilega best hér á landi í 

tengslum við Hrekkjavökunni og Öskudaginn, þá er hún einnig notuð af þeim sem ástunda 

sjamanisma, og er þá gjarnan talað um máttargrímu. Sólveig Katrín Jónsdóttir 

listmeðferðarfræðingur nam sjamanísk fræði við skólann, Lynn Andrews USA, Sacred 

Arts and Training. Hún tengir saman listsköpun, sjamanisma og sjálfsrækt og heldur 

námskeið hér á landi og í Evrópu (Seiðlist, 2013) Á heimasíðu sinni segir hún.  

Grímugerð er forn aðferð til að skapa og leika sér með ýmiss hlutverk í lífinu. Við 

notum oft ósýnilegar grímur til að fela okkur og tilfinningar okkar. Við 

endurheimtum máttarandlit okkar og færum það í efnið í sköpunarferli með litum, 

og öðru efni. Við losum um gömul höft og gamlar þreyttar grímur sem við kjósum 

að sleppa tökum á (Seiðlist, 2013). 

Eins og sjá má af ofangreindum orðum þá gefur gríman einstaklingum tækifæri til að skoða 

og vinna með tilfinningar í gegnum grímuna. Mín nálgun var að ég lagði fyrir þátttakendur 

að teikna sjálfsmynd sem þeim fannst ógnvænlegt í byrjun en létti við þegar ég sagði þeim 

að þau myndu teikna dýrshöfuð að eigin vali í stað andlits. Í verkefninu fengu báðir aðilar 

að vinna grímuna á eigin forsendum en voru hvött til ef þau væru óviss hvort þau vildu 

nota teikninguna eða annað dýr að finna út úr því saman hvaða dýr hentaði. Þegar 

einhverjum virtist ganga illa ræddi ég við þau og leiddi þau áfram með spurningum og 

ábendingum, frekar heldur en að gefa þeim svör svo þau gætu fundið sína leið í 

listsköpuninni. Í anda valkvæðra kennsluaðferða eru þátttakendur hvattir til að vinna verk 

sem eru merkingarbær fyrir þá útfrá persónulegri reynslu þeirra (Douglas, 2012). 

 

Mynd 55. Dagur 3 – grímugerð, samantektarteikning, teikning höfundar. 

4.2.4  Dagur 4 – Ég á mér ósk  

 

Mynd 56. Mentor og barn vinna óskafangara saman. 

Markmið: Að þátttakendur vinni með óskir sínar varðandi nútíð og framtíð og skapi 

samkennd og einingu með því að deila óskum. Að þeir setji sig í spor annara með því að 

skoða og ræða óskirnar og átti sig með því á gildum sínum. En slíkt samtal stuðlar að 

gagnkvæmum skilningi og getur orðið sjálfseflandi fyrir þátttakendur (Freire, 2000). 

Hæfniviðmið: Í lok tímans getur þátttakandi: 

- úbúið óskafangara. 

- sagt frá hvaða óskir hann/hún völdu. 

Markmið síðasta tíma var að þátttakendur myndu vinna með óskir sínar varðandi nútíð og 

framtíð. Til þess var notaður óskafangari, sem er mín útfærsla á draumafangara (e. 

dreamcatcher) en þeir búa yfir þeirri náttúru að fanga góðu draumana og hleypa slæmu 

draumunum eða martröðum burt. Í kjarnaæfingunni bað ég þau um að hugleiða á 

einhverjar þrjár óskir sem þau myndu vilja að rættust. Eftir kjarnaæfinguna skrifuðu þau 

óskirnar niður með áherslu á að þau máttu bæta við óskum og skrifa eins margar og þau 

vildu. Verkefnið fólst síðan í því að pörin gerðu einn óskafangara saman en bæði lögðu til 

óskirnar sínar í fangarann. Á meðan á þeirri vinnu stóð heldu þau áfram að íhuga á hvaða 

óskir þau vildu að rættust. Þau áttu samtal um óskirnar, ásamt því að þau máttu bæði gefa 

öðrum óskir og skoða hvaða óskir aðrir voru með og fá að láni. Samvinna milli para var 

mjög góð en minna var um að þau gæfu öðrum óskir, eitt barnið orðaði það að því fyndist 

skrítið að gefa öðrum óskir og vildi halda sínum óskum fyrir sig, en sum skoðuðu óskir hjá 

öðrum. Samtal og samstarf milli þátttakenda jókst milli tíma og eins og Freire segir þá er 

menntun aldrei hlutlaust og snertir alla þætti mannlegs lífs og kennarar geti aldrei verið 

hlutlausir. Þeir verði að leitast við að efla nemendur í þekkingarsköpun sinni og það megi 

gera í gegnum samræður sem miða að því að þátttakendur átti sig á gildum sínum (Aubrey 

& Riley, 2016). 

  

Mynd 57. Mentor og börn kanna upplifunarsvæðið.       Mynd 58. Mentor og barn gera puttprjón saman. 

 

Mynd 59. Hringur á upplifunarsvæðinu. 

  

Mynd 60. Kannað hvað hægt er að gera með hringi.   Mynd 61. Kannað hvað hægt er að gera með klemmur. 

Mynd 62. Óskirnar skrifaðar.                                                 Mynd 63. Óskir. 

  

Mynd 64. Óskafangari skoðaður.                              Mynd 65. Óskir. 

  

Mynd 66. Óskafangari.                                                Mynd 67. Óskafangari. 

Mynd 68. Dagur 4 – óskafangari, samantektarteikning, teikning höfundar. 

4.2.5 Námsumhverfið 

Á námskeiðinu lagði ég mikið upp úr því að skapa rými og vettvang fyrir þátttakendur þar 

sem þeir upplifðu að þeir hefðu rödd. Það gerði ég með því að bæði var hlustað á þá og 

þeir höfðu áhrif á framvindu verkefna. Einnig finnst mér mikilvægt að ýta undir trú þeirra á 

eigin getu, að þeir geti leyst þau verkefni sem eru framundan og á námskeiðinu hvatti ég 

pörin til að vinna saman að lausnum og útfærslum á verkefnum. Þau fengu verkefni og var 

sagt hvað þau voru að vinna með en útfærslan var undir þeim komin og áhersla á að engin 

ein aðferð væri sú eina rétta. Heldur var mikilvægt að þau finndu út á hvaða máta þau vildu 

leysa verkefnin. En vissulega var ég þeim alltaf innan handa um tæknilegar úrlausnir og 

benti á leiðir til að vinna úr verkefnunum þegar ég sá að hlutirnir vöfðust fyrir þeim. Yfir 

tímabilið sá ég að öryggi og frumkvæði þátttakenda jókst. Þeim fannst spennandi að koma 

og sjá hvernig upplifunarrýmið leit út hverju sinni og hvaða möguleika það bauð upp á til 

rannsókna og tilrauna. Þau voru mjög áhugasöm um öll verkefnin og öryggi þeirra og 

sjálfstæði við úrlausnir jókst milli tíma og þau treystu orðið meira á getu sína til að leysa úr 

verkefnum 

Mér finnst mikilvægt að skapa umhverfi sem er forvitnilegt og fullt af töfrum og ýtir undir 

áhuga og tilraunir nemenda og gefur kost á að fanga augnablikið. Jafnframt legg ég mikið 

upp úr samkennd gagnvart náttúrunni og samfélagi manna. Þessa þætti hafði ég í huga 

þegar ég fór að greina námskeiðið ásamt því að ég horfði til hvernig samskipti og 

sambands mentors og skjólstæðing var og hvernig það þróaðist yfir tímabilið. 

Í byrjun námskeiðs kynnti ég fyrirkomulag þess fyrir þátttakendum mínum og lagði sterka 

áherslu á við mentorpörin að þau væru að vinna saman að verkefnum á námskeiðinu sem 

fæli í sér að þau þyrftu oft að finna út úr og ákveða hvernig þau vildu vinna verkefnin 

saman. Í lok hvers tíma hengdu þau verk sín upp og sögðu frá tilurð þess og hvaða áherslur 

þau voru með. Þó svo að ég væri með skýran ramma og ákveðin verkefni fyrir hvern tíma, 

höfðu þátttakendur mikið svigrúm hvernig þau leystu verkefnin og hvaða efnivið þau völdu 

sér. Eins tók ég ábendingar þeirra til greina, samanber þegar eitt barnið stakk upp á að bæði 

mentor og barn fengi sitt hvort blaðið til að teikna á þegar ég hafði gert ráð fyrir að þau 

útfærðu hugmyndina saman á blað. Í tímunum á eftir byrjaði ég hvern tíma á að ræða um 

síðasta tíma, hvað við hefðum gert og tengja það inn í næst verkefna og opna fyrir að 

þátttakendur gætu tjáð sig um upplifun sína og hvað þeim fannst hafa tekist til. 

5. Niðurlag 

Ferlið við verkefnið hefur verið afar lærdómsríkt fyrir mig. Ég hafði tækifæri til að vinna 

með og þróa hugmyndir mínar í gefandi og skapandi umhverfi þar sem ég naut ríkulegrar 

aðstoðar leiðbeinanda míns Ásthildar B. Jónsdóttur við skipulagningu og undirbúning 

námskeiðsins og við ritun ritgerðarinnar. Það að hafa þann aðgang sem ég hafði að stofum 

og tækjabúnaði Listaháskólans létti mikið undir mér og auðveldaði mér alla vinnu í 

kringum námskeiðið.  

Ég lærði við undirbúning námskeiðsins að gott er að skipuleggja í þaula hvað varðar 

tímasetningar og framkvæmd niður í minnstu smáatriði. Slíkt gerir auðveldar að hnika til 

og laga sig að breyttum aðstæðum sem alltaf geta komið upp á í öllum ferlum. Þó svo að 

námskeiðið hafi tekist mjög vel í heildina og ég verið ánægð með það, eru nokkur atriði 

sem hefðu mátt fara betur. Ég skynjaði að að mentorar voru óöruggir með hlutverk sitt. Það 

hefði komið þeim til góða ef þeir hefðu fengið undirbúning með mér áður en að 

námskeiðinu kom. Þau voru þó fljót að aðlagast og ekki annað að sjá en að þau nytu sín á 

námskeiðinu. Ég hefði viljað hafa meiri umræður en sköpuðust en tvennt kom til sem 

hindraði, annars vegar að að mörg þeirra virtust ekki vera vön að tjá sig og svo það að 

einnig voru þarna börn sem áttu erfitt með það að ýmsum ástæðum. Að öllum líkindum 

hefði þó sennilega þurft meiri tíma en fjögur skipti svo þátttakendur fyndu sig nægjanlega 

örugga til að opna sig meira fyrir að tjá sig. Hugsanlega hefði ég þó getað undirbúið 

margvissar spurningar til að beina að hópnum. En slíkar umræður hafði ég ekki skipulagt 

heldur lét stjórnast af flæði tímans. Eftir á að hyggja held ég að ég hefði getað náð meiru 

fram þar með undirbúningi.  

Það var líka nýtt fyrir mér að vinna með pör og ég þurfti að hafa aldursmun mentora og 

barna í huga á þann máta að verkefnin höfðuðu til beggja. Ég lagði áherslu á samvinnu 

paranna og það gerði ég með því að ýta undir að þau fyndu lausnir á verkefnum í 

sameiningu og aðstoðuðu hvert annað, frekar en að ég kæmi með lausnirnar. 

Ég virkjaði þátttakendur í að færa efnisveituna af upplifunarsvæði yfir á vinnusvæðið í 

þeim tilgangi að ýta undir ábyrgð og tilfinningu fyrir því að þau hefðu eitthvað um 

tilhögun námskeiðsins að segja. Það leiddi til þess að þau sýndu orðið meira frumkvæði í 

að ganga frá og gera hluti klára og höfðu oft frumkvæði af því. 

Upplifunarrýmið virkaði mjög vel og ég sá margt gerast þar sem ég hefði ekki getað gert 

ráð fyrir. Ég breytti uppsetningu þess fyrir hvern tíma enda var ætlunin að ýta undir 

forvitni, eftirvæntingu og töfra með því að hafa skemmtilegt svæði sem höfðaði til allra 

skynfæra og þau gátu skynjað efniviðinn í gegnum sjón, heyrn, lykt og snertingu og jafnvel 

hreyfingu. Það ýtti undir rannsóknir, tilraunir og leik auk þess sem að í eitt skiptið 

uppgötvuðu börnin að þau gátu kennt mentorunum hluti sem þeir kunnu ekki. Fyrir þriðja 

tímann hafði ég meðal annars sett garn á upplifunarsvæðið. En mörg af börnunum kunnu 

puttaprjón sem að mentorarnir kunnu ekki, þar með gafst börnum tækifæri á að máta sig í 

hlutverk þess sem gat deilt þekkkingu og reynslu. 

Í uppsetningu á upplifunarsvæðinu vann ég út frá hringforminu og allur efniviður var á 

gólfinu og til að geta kannað efnið þurftu þáttakendur að setjast niður á gólfið. Á 

táknrænan máta gerði það að verkum að allir sátu við sama borð en hringur hefur hvorki 

upphaf né endi og felur í sér að í honum er enginn valdapíramídi, allir eru jafnir. Þar 

mættust pörin á jafnréttisgrundvelli og könnuðu og rannsökuðu efnið saman. 

Ég gerði tilraun með að nota núvitund í formi kjarnaæfinga og hugleiðslu. Ég tók eftir því 

að mörg af börnunum áttu frekar erfitt með þær æfingar, þó svo ég gætti þess að hafa þær 

hvorki langar né flóknar. Ég tel þó að þær hafi gefið góða raun og hjálpað til að fá 

þátttakendur til að slaka á og einbeita sér að stund og stað sem er megin inntak núvitundar, 

það er að vera meðvitaður hér og nú. Hugleiðsla þarf ekki að vera flókin eða krefjast 

sérstakra aðstæðna og umhverfis, en um það eru vissulega skiptar skoðanir. Hana er hægt 

að ástunda hvar sem er, ekki síst þegar notaðar eru einfaldar aðferðir eins og að huga að 

öndun. Mitt mat er að tilraunir mínar með núvitund hafi ekki misheppnast þó svo að sumir 

þátttakendur hafi átt erfitt með þær, því vissulega tekur það tíma og æfingu að læra að nýta 

sér aðferðir hennar og tilraunir fela í sér að útkoman er ekki ákveðin fyrirfram. 

Ekki reyndist vera áberandi mikill munur milli hópanna. Þó voru mentorar í hóp tvö 

óöruggari í byrjun og meira á hliðarlínunni. Mentorar í báðum hópum tóku vel í ábendingu 

mína um að þau væru fullgildir þátttakendur í námskeiðinu og óöryggið fór fljótt af og þau 

urðu mjög virkir og áhugasamir þátttakendur. Eins ýtti það undir frumkvæði og sjálfstæði 

þátttakenda að þau höfðu rými til að hafa áhrif á framkvæmd verkefna þó svo að ég væri 

með alveg skýr verkefni. Þau fundu að ég hlustaði á þau og tók mark á ábendingum og 

tillögum. Einnig höfðu þau mikið frjálræði innan rammans sem ég setti þeim. Ég lagði til 

rammann, verkefnin og efnivið en þau höfðu frelsi innan rammans til að útfæra 

hugmyndirnar. 

Ég átti gott og ánægjulegt samstarf við mentora og börnin. Þau brugðust vel við 

ábendingum, voru mjög áhugasöm og virk og var mjög ánægjulegt fyrir mig að fá svona 

áhugasaman hóp sem var tilbúinn að taka þátt í þessari tilraun sem þetta námskeið var. Mín 

niðurstaða er að vel hafi tekist til. Námskeiðið var tilraun þar sem ég vann með áhugasvið 

mitt en það hefur síðan mikið um að segja hvernig til tekst þegar þátttakendur eru 

áhugasamir og tilbúnir til að taka þátt. Eins eru samskipti þátttakenda og námskeiðshaldara 

stórt atriði í því hvernig til tekst. Ég lagði mig fram við það að þátttakendur upplifðu sig 

velkomna og fyndu að ég upplifði þátttöku þeirra jákvæða og ánægjulega og kæmi fram 

við þau af virðingu. 

Við undirbúning, skipulagningu og úrvinnslu ritgerðar þessarar notaði ég teikningar í 

ferlinu. Ég skráði hugmyndvinnu í teikningar og eftir hvern tíma vann ég samantektar- og 

úrvinnsluteikningar. Það að teikna hjálpaði mér að átta mig á hvernig tókst til og koma 

reynslu minni og upplifunum niður á blað. 

Hvað næstu skref varðar tel ég að námskeið sem þetta geti stuðlað að góðu sambandi og 

samstarfi milli mentors og skjólstæðings en hægt væri að yfirfæra það á fjölbreytilega 

hópa. Það gefur tækifæri á að vinna markvisst með málefni í gegnum listsköpun með 

áherslu á þá þekkingarsköpun sem slíkt nám gefur af sér. Áhugavert væri að vinna með 

námskeið sem þetta yfir lengri tíma og sjá hvaða breytingar eiga sér stað þegar 

einstaklingar vinna saman yfir lengri tíma. Námskeiðið var góður vettvangur fyrir mig til 

að ígrunda starfskenningu mína og þær spurningar sem ég spurði sjálfa mig að við 

undirbúning og skipulagningu námskeiðsins. Eins og fyrr segir þá var námskeiðið 

tilraunaverkefni og í því felst að ekki er alltaf hægt að segja til um hver framvindan verður 

en í leið er spennandi að sjá hvað gerist í því lífræna sambandi sem skapast milli kennara 

og þátttakenda. Námskeiðið varð til að styrkja mig í þeirri trú að ég væri á réttri leið og 

nálgun mín væri að skila góðum árangri. 

.  

